
《瑜伽師地論》卷97〈攝事分中契經事菩提分法擇攝第四〉之一

（大正藏：冊30，853c8-861a5；披尋記
：冊四，頁2833-2861）
第四節 契經事中菩提分法擇攝
第一項 總嗢柁南一頌標列十門
如(853c8)是已說緣起、食、諦、界擇攝，菩提分法擇攝，我今當說。
總嗢拕南曰：
　念住與正斷，       神足及根、力，
覺、道支、息念，   學、證淨為後。
第二項 別嗢柁南第一標釋四念住中沙門等八門

別嗢拕南曰：
　1）沙門、2）沙門義，    3）喜樂、4）一切法，
5）梵行、6）數取趣，   7）超、8）二染為後。
第一目 沙門《中阿含．師子吼經》

壹、總標簡
【經】﹝諸賢！我世尊有知有見，如來、無所著、等正覺說四法，1﹞因此四法故，令我等作如是說：此有第一沙門，第二、第三、第四沙門，2﹞此外更無沙門、梵志，異道一切空無沙門、梵志。﹞

依四念住修習增上，由四因緣，應知1）內法有沙門道及有究竟，2）外法決定無沙門道亦無究竟，當知他論諸沙門道及以究竟，一切皆空。
貳、別釋相

一、略釋一切

（一）四種因緣

【經】﹝云何為四？諸賢！我等信尊師、信法、信戒德具足，愛敬同道，恭恪
奉事。諸賢！我世尊有知有見，如來、無所著、等正覺說此四法，因此四法故，令我等作如是說：此有第一沙門，第二、第三、第四沙門，此外更無沙門、梵志，異道一切空無沙門、梵志。﹞

云何名為四種因緣？一者、依止四處得四證智故；二者、解脫四種外隨煩惱故；三者、內法弟子與外道弟子不同品類故；四者、內法大師與外道師不同品類故。
（二）內法沙門

云何名為內法沙門？謂諸沙門，略有四種：
一者、勝道沙門，二者、論道沙門，三者、命道沙門，四者、污道沙門。
◎是四沙門，若略、若廣，如〈聲聞地〉
已辯其相。
（三）內法道

內法道者，云何為道？謂八支聖道。
１、唯內法有

若處施設八支聖道，是處施設污道為後四種沙門；
２、簡外法無

若有其道，自行邪行，非生道器，由是因緣容有污道。
是故外法尚無污道，況得有餘！
（四）內法究竟

【經】﹝諸賢！沙門瞿曇及我等此二種說，有何勝？有何意？有何差別耶？』比丘！汝等應如是問異學：『諸賢！為一究竟？為眾多究竟耶？』比丘！若異學如是答：『諸賢！有一究竟，無眾多究竟。』﹞

內法究竟者，云何究(854a)竟？謂斷諸取，諸取斷已，當來畢竟無復相續。
二、廣釋因緣

（一）第一因緣攝

云何名為依止四處？云何復名得四證智？
１、四依處

謂四處者：一、三結永斷蘇息
處，二、無退墮法勢力處，三、定趣菩提種類處，四、極七反有隨行處。

２、四證智

依此四處，於佛、法、僧及於淨戒，得證淨智。
（二）第二因緣攝

云何名為解脫四種外隨煩惱？一者、解脫現法外隨煩惱，二者、解脫後法外隨煩惱，三者、解脫展轉互相違戾
所作外隨煩惱，四者、解脫於諸聖諦不能宣說、不能覺悟所作外隨煩惱。
１、辨煩惱

【經】﹝比丘！汝等復問異學：『諸賢！為有欲者得究竟是耶？為無欲者得究竟是耶？』比丘！若異學如是答：『無欲者得究竟是，非有欲者得究竟是。』比丘！汝等復問異學：『諸賢！為有恚者得究竟是耶？為無恚者得究竟是耶？』比丘！若異學如是答：『無恚者得究竟是，非有恚者得究竟是。』比丘！汝等復問異學：『諸賢！為有癡者得究竟是耶？為無癡者得究竟是耶？』比丘！若異學如是答：『諸賢！無癡者得究竟是，非有癡者得究竟是。』﹞

（１）當知此中諸外道類，闕念住故，其念忘失，不正知住。領納諸受，或樂、或苦、或非苦樂，於樂起染，於苦起恚，於非苦樂發起愚癡，如是名為第一現法外隨煩惱。
【經】﹝比丘！汝等復問異學：『諸賢！為有愛、有受者得究竟是耶？為無愛、無受者得究竟是耶？』比丘！若異學如是答：『諸賢！無愛、無受者得究竟是，非有愛、有受者得究竟是。』比丘！汝等復問異學：『諸賢！為無慧、不說慧者得究竟是耶？為有慧、說慧者得究竟是耶？』比丘！若異學如是答：『諸賢！有慧、說慧者得究竟是，非無慧、不說慧者得究竟是。』﹞

（２）彼由如是染、恚、癡故，以受為緣生後有愛；以愛為緣發生諸取；有愛、取故，以取為緣成辦於有；廣說乃至純大苦聚積集增長，如是名為第二後法外隨煩惱。
【經】﹝比丘！汝等復問異學：『諸賢！為有憎、有諍者得究竟是耶？為無憎、無諍者得究竟是耶？』比丘！若異學如是答：『諸賢！無憎、無諍者得究竟是，非有憎、有諍者得究竟是。』「比丘！汝等為異學應如是說：『諸賢！是為如汝等說有一究竟是，非眾多究竟是；無欲者得究竟是，非有欲者得究竟是；無恚者得究竟是，非有恚者得究竟是；無癡者得究竟是，非有癡者得究竟是；無愛、無受者得究竟是，非有愛、有受者得究竟是；有慧、說慧者得究竟是，非無慧、不說慧者得究竟是；無憎、無諍者得究竟是，非有憎、有諍者得究竟是。

若有沙門、梵志依無量見，彼一切依猗
二見，有見及無見也。若依有見者，彼便著有見，依猗有見，猗住有見，憎諍無見。若依無見者，彼便著無見，依猗無見，猗住無見，憎諍有見。﹞
（３）又諸外道，薩迦耶見以為根本種種見趣意各別故，彼此展轉互相違戾，是名第三外隨煩惱。
【經】﹝若有沙門、梵志不知因、不知集、不知滅、不知盡、不知味、不知患、不知出要如真者，彼一切有欲、有恚、有癡、有愛、有受、無慧、非說慧、有憎、有諍，彼則不離生老病死，亦不能脫愁慼啼哭、憂苦懊惱，不得苦邊。若有沙門、梵志於此二見知因、知集、知滅、知盡、知味、知患、知出要如真者，彼一切無欲、無恚、無癡、無愛、無受、有慧、說慧、無憎、無諍，彼則得離生老病死，亦能得脫愁慼啼哭、憂苦懊惱，則得苦邊。﹞

（４）又諸外道，遍於一切四聖諦中，尚無有能施設其教，況當覺悟！是故彼於自師宗智雖得增上，而實無知，墮無明趣，是名第四外隨煩惱。
２、明解脫

住內法者，於是一切皆能解脫。
（三）第三因緣攝

云何內法弟子與外道弟子不同品類？
１、謂外道弟子，或墮有見常邊，或墮無見斷邊，長夜積集，深起藏護；由聞親近，由思染著，由修染著。
２、內法弟子行處中行，遠離二邊。
（四）第四因緣攝

云何內法大師與外道師不同品類？
１、外道師

謂外道師，於一切取，雖同宣說斷遍知論，(854b)而於諸取不能施設正斷遍知。

（１）由未全斷

【經】﹝或有沙門、梵志施設斷受，然不施設斷一切受；施設斷欲受，不施設斷戒受、見受、我受。所以者何？彼沙門、梵志不知三處如真，是故彼雖施設斷受，然不施設斷一切受。﹞

由彼本契出家捨欲，故於欲取立斷遍知，非於自見、自戒、我語；
【經】﹝復有沙門、梵志施設斷受，然不施設斷一切受；施設斷欲受、戒受，不施設斷見受、我受。所以者何？彼沙門、梵志不知二處如真，是故彼雖施設斷受，然不施設斷一切受。﹞

若有與他諸餘沙門、婆羅門等見不同分，戒禁同分，彼於見取亦能隨分立斷遍知，非於戒禁、我語二取；
【經】﹝復有沙門、梵志施設斷受，然不施設斷一切受；施設斷欲受、戒受、見受，不施設斷我受。所以者何？彼沙門、梵志不知一處如真，是故彼雖施設斷受，然不施設斷一切受。如是法、律，若信尊師者，彼非正、非第一。﹞

若有戒禁亦不同分，於戒禁取亦能隨分立斷遍知；
其我語取，於一切時，一切外道悉皆共有，是故外道於自於他我語取中，皆不施設斷遍知論。
（２）由未永斷

又彼雖能分捨諸取，而於當來還復能取，未永斷故。
◎如是外道於諸取中未全斷故，未永斷故，不得究竟。
２、內法大師

【經】﹝若有如來出世，無所著、等正覺、明行成為、善逝、世間解、無上士、道法御、天人師，號佛、眾祐，彼施設斷受，於現法中施設斷一切受，施設斷欲受、戒受、見受、我受。此四受何因何習？從何而生？以何為本？此四受因無明，習無明，從無明生，以無明為本。若有比丘無明已盡，明已生者，彼便從是不復更受欲受、戒受、見受、我受。彼不受已，則不恐怖；不恐怖已，便斷因緣，必般涅槃：生已盡，梵行已立，所作已辦，不更受有，知如真。
諸賢！我等有是行，有是力，有是智，因此故令我等作如是說：此有第一沙門，第二、第三、第四沙門，此外更無沙門、梵志，異道一切空無沙門、梵志。﹞

內法大師，當知一切與上相違。
◎如是應知內法大師與外道師不同品類。
第二目 沙門義《中阿含．分別六界經》

壹、標

復次，依四念住修習增上，略由三處、三地、三種補特伽羅，當知普攝諸沙門義。
貳、釋

一、列種類

（一）三處

云何三處？一、境，二、智，三、證。
（二）三地

云何三地？一、正加行攝異生地，二、有學地，三、無學地。
（三）三種補特伽羅

云何三種補特伽羅？一、正加行異生補特伽羅，二、有學補特伽羅，三、無學補特伽羅。
二、釋彼相

（一）三處攝

１、釋得名

（１）境
【經】﹝比丘！我為汝說法，初善、中善、竟亦善，有義有文，具足清淨，顯現梵行，謂分別六界，汝當諦聽，善思念之！比丘！人有六界聚、六觸處、十八意行、四住處。若有住彼，不聞憂慼事，不聞憂慼事已，意便不憎、不憂、不勞，亦不恐怖，如是有教，不放逸慧，守護真諦，長養惠施。
比丘！當學最上，當學至寂，分別六界。
比丘！人有六觸處。此說何因？謂比丘眼觸見色，耳觸聞聲，鼻觸嗅香，舌觸嘗味，身觸覺觸，意觸知法。比丘！人有六觸處者，因此故說。
比丘！人有十八意行。此說何因？謂比丘眼見色，觀色喜住，觀色憂住，觀色捨住；如是耳、鼻、舌、身，意知法，觀法喜住，觀法憂住，觀法捨住。比丘！此六喜觀、六憂觀、六捨觀，合已十八行。比丘！人有十八意行者，因此故說。﹞
云何名境？謂地等六界，與六觸處為所依體；此六觸處，與十八意行為所依體；十八意行能雜染心。

（２）智

【經】﹝比丘！人有四住處。此說何因？謂真諦住處、慧住處、施住處、息住處。比丘！人有四住處者，因此故說。﹞
云何名智？謂心清淨增上慧依處。

（３）證

云何名證？謂即慧依處增上，若諦依處，若捨依處，若寂依處。

２、成依處

（１）別辨相
Ａ、云何慧依處？謂慧為依處，於正加行異生地中，正修善法為因緣故，能無放逸。
入有學地，若慧為依處，證阿羅漢。無學地中，得盡智故，如實了知我生盡等，若學、無學出世智後諸世間慧。

Ｂ、云何諦依處？謂已獲得八支聖道，斷諸煩惱。由此依處，當來眾苦畢竟不生；由(854c)此畢竟無忘失故，名諦依處。

Ｃ、云何捨依處？謂斷彼事
；由此依處，於已斷事無雜染行，現法樂住。

Ｄ、云何寂依處？謂為斷滅所餘結事，方便勤修如已得道；此為依處，於所餘結及所餘事能捨無餘。

（２）攝要義

如是一切，以要而言，為欲得證故修其智；既得證已，便獲聖道及聖道果。果有二種，謂煩惱斷及與事斷。

（３）明施設

Ａ、此中一種，證所未證；第二依處，捨未來苦；第三依處，能隨習近現法樂住；第四依處，斷未圓滿能令圓滿。齊爾所處，諸瑜伽師於所應作，皆得究竟：
Ｂ、謂於未證，由初能證；於未來苦，第二能捨；於現法樂，第三能住；於上斷滅所未圓滿，第四能滿。如是一切，由四依處應當了知。
（４）簡所證

此中先所獲得聖道，名寂靜道，
為斷上位煩惱事故，正修習時，於其事斷倍趣增益，於煩惱斷防未得退。

（二）三地及三補特伽羅攝

１、明智觀察

此中云何由智觀察所知境界，證所應證？
（１）異生位

Ａ、住循身觀

（Ａ）出其觀相

【經】﹝若有比丘分別界︰今我此身有內地界而受於生。此為云何？謂髮、毛、爪、齒、麁細膚、皮、肉、骨、筋、腎、心、肝、肺、脾、大腸、胃、糞，如斯之比，此身中餘在內，內所攝堅，堅性住內，於生所受，是謂比丘內地界也。比丘！若有內地界及外地界者，彼一切總說地界，彼一切非我有，我非彼有，亦非神也。如是慧觀，知其如真，心不染著於此地界，是謂比丘不放逸慧。
復次，比丘不放逸慧，若有比丘分別身界︰今我此身有內水界而受於生。此為云何？謂腦髓、眼淚、汗、涕、唾、膿、血、肪、髓、涎、痰、小便，如斯之比，此身中餘在內，內所攝水，水性潤內，於生所受，是謂比丘內水界也。比丘！若有內水界及外水界者，彼一切總說水界，彼一切非我有，我非彼有，亦非神也。如是慧觀，知其如真，心不染著於此水界，是謂比丘不放逸慧。

復次，比丘不放逸慧，若有比丘分別此身界︰今我此身有內火界而受於生。此為云何？謂熱身、暖身、煩悶身、溫壯身，謂消飲食，如斯之比，此身中餘在內，內所攝火，火性熱內，於生所受，是謂比丘內火界也。比丘！若有內火界及外火界者，彼一切總說火界，彼一切非我有，我非彼有，亦非神也。如是慧觀，知其如真，心不染著於此火界，是謂比丘不放逸慧。

復次，比丘不放逸慧，若有比丘分別身界︰今我此身有內風界而受於生。此為云何？謂上風、下風、脇風、掣縮風、蹴風、非道風、節節行風、息出風、息入風，如斯之比，此身中餘在內，內所攝風，風性動內，於生所受，是謂比丘內風界也。比丘！若有內風界及外風者，彼一切總說風界，彼一切非我有，我非彼有，亦非神也。如是慧觀，知其如真，心不染著於此風界，是謂比丘不放逸慧。
復次，比丘不放逸慧，若有比丘分別身界︰今我此身有內空界而受於生。此為云何？謂眼空、耳空、鼻空、口空、咽喉動搖，謂食噉含消，安徐咽住，若下過出，如斯之比，此身中餘在內，內所攝空，在空不為肉、皮、骨、筋所覆，是謂比丘內空界也。比丘！若有內空界及外空界者，彼一切總說空界，彼一切非我有，我非彼有，亦非神也。如是慧觀，知其如真，心不染著於此空界，是謂比丘不放逸慧。﹞
謂正加行異生地中，正行異生補特伽羅，由內、外別，觀察五界，於所有身住循身觀，謂心解脫及慧解脫為增上故。彼起如是如理加行，於諸界中住唯界想，觀唯有界，都無有我。

（Ｂ）明斷未斷

ａ、依思擇力，於諸色界已遠離貪，而於所緣猶未能斷；

ｂ、於未來世不希望故，於現在世不耽著故，名已離貪，未能永害彼隨眠故，名於所緣猶未能斷。
（Ｃ）結應修治

彼於其貪已遠離故，由心解脫為增上力，遠離貪故，心得清淨；而於所緣未能斷故，有餘上位，應更修治。

Ｂ、住循受觀

（Ａ）明斷未斷

【經】﹝比丘！若有比丘於此五界知其如真，知如真已，心不染彼而解脫者，唯有餘識。此何等識？樂識、苦識、喜識、憂識、捨識。
比丘！因樂更樂故生樂覺，彼覺樂覺，覺樂覺已，卽知覺樂覺。若有比丘滅此樂更樂，滅此樂更樂已，若有從樂更樂生樂覺者，彼亦滅息止，知已冷也。

比丘！因苦更樂故生苦覺，彼覺苦覺，覺苦覺已，卽知覺苦覺。若有比丘滅此苦更樂，滅此苦更樂已，若有從苦更樂生苦覺者，彼亦滅息止，知已冷也。
比丘！因喜更樂故生喜覺，彼覺喜覺，覺喜覺已，卽知覺喜覺。若有比丘滅此喜更樂，滅此喜更樂已，若有從喜更樂生喜覺者，彼亦滅息止，知已冷也。
比丘！因憂更樂故生憂覺，彼覺憂覺，覺憂覺已，卽知覺憂覺。若有比丘滅此憂更樂，滅此憂更樂已，若有從憂更樂生憂覺者，彼亦滅息止，知已冷也。
比丘！因捨更樂故生捨覺，彼覺捨覺，覺捨覺已，卽知覺捨覺。若有比丘滅此捨更樂，滅此捨更樂已，若有從捨更樂生捨覺者，彼亦滅息止，知已冷也。比丘！彼彼更樂故生彼彼覺，滅彼彼更樂已，彼彼覺亦滅，彼知此覺從更樂，更樂本，更樂習，從更樂生，以更樂為首，依更樂行。﹞
ａ、從此已後，於六觸處所攝境界，無倒觀察，於諸受中住(855a)循受觀。彼如前說，依思擇力，於諸受界亦遠離貪，歷觀緣生無常性故。即如前說，而於所緣猶未能斷。

ｂ、彼於無明已遠離故，由慧解脫為增上力，
依諸明觸所生如理作意相應所有善受，於一切受所生雜染厭捨而住；
（Ｂ）結應治修

由於無明觸所生受為緣起貪，已遠離故，名得清淨，而於隨眠未永斷故，有餘上位應更修治。
Ｃ、住循心法觀

從此已後，於十八意行無倒觀察，俱於心法同時安住循心法觀。

（Ａ）於心住循心觀

ａ、思惟妙捨
【經】﹝比丘！猶如火母，因鑽及人方便熱相故，而生火也。
比丘！彼彼眾多林木相離分散，若從彼生火，火數熱於生數受，彼都滅止息，則冷樵木也。如是，
比丘！彼彼更樂故生彼彼覺，滅彼彼更樂故彼彼覺亦滅。彼知此覺從更樂，更樂本，更樂習，從更樂生，以更樂為首，依更樂行。
若比丘不染此三覺
而解脫者，彼比丘唯存於捨，極清淨也。比丘！彼比丘作是念︰我此清淨捨，移入無量空處，修如是心，依彼、住彼、立彼、緣彼、繫縛於彼；我此清淨捨，移入無量識處、無所有處、非有想非無想處，修如是心，依彼、住彼、立彼、緣彼、繫縛於彼。﹞
彼作是思：此十八意行最第一者，
謂諸所有寂靜、解脫，超過諸色，在於無色，於能順捨起諸意行。
ｂ、思令清淨

復作是思：若我依此勝妙意行，於清淨捨，若定、若生，耽著
係憶，因此我心便成雜染。如是知已，捨而不憶。
◎是名於心住循心觀。

（Ｂ）於法住循法觀
【經】﹝比丘！猶工煉金上妙之師，以火燒金，鍛令極薄。又以火燷
，數數足火熟煉令淨，極使柔軟有而光明。比丘！此金者，於金師以數數足火熟煉令淨，極使柔軟而有光明已，彼金師者，隨所施設，或縺繒綵，嚴飾新衣，指鐶、臂釧、瓔珞、寶鬘，隨意所作。如是，比丘！彼比丘作是念︰我此清淨捨，移入無量空處，修如是心，依彼、住彼、立彼、緣彼、繫縛於彼。我此清淨捨，移入無量識處、無所有處、非有想非無想處，修如是心，依彼、住彼、立彼、緣彼、繫縛於彼。﹞
復於諸處觀無常性，是名於法住循法觀。
◎彼於爾時，於三想定及以非想非非想處所有諸行，餘第一有，已離貪故，名於想界及行界貪亦得遠離，餘如前說。

Ｄ、總觀四念住
【經】﹝彼比丘復作是念︰我此清淨捨，依無量空處者，故是有為。若有為者，則是無常；若無常者，卽是苦也；若是苦者，便知苦。知苦已，彼此捨不復移入無量空處。我此清淨捨，依無量識處、無所有處、非有想非無想處者，故是有為。若有為者，則是無常；若無常者，卽是苦也；若是苦者，便知苦。知苦已，彼此捨不復移入無量識處、無所有處、非有想非無想處。比丘！若有比丘於此四處以慧觀之，知其如真，心不成就，不移入者，彼於爾時不復有為，亦無所思，謂有及無。彼受身最後覺，則知受身最後覺；受命最後覺，則知受命最後覺。身壞命終，壽命已訖，彼所覺一切滅息止，知至冷也。﹞
如是彼於正加行攝異生地中，淨修心已，為欲證會學心解脫，復於一切身、受、心、法，觀唯有法，都無有我。於一切有深心厭捨，不起加行，謂我當有，或我當無，如實了知此中無有有者、無者。
（２）有學位
【經】﹝比丘！譬如燃燈，因油因炷，彼若無人更增益油，亦不續炷，是為前已滅訖，後不相續，無所復受。如是，比丘受身最後覺，則知受身最後覺；受命最後覺，則知受命最後覺。身壞命終，壽命已訖，彼所覺一切滅息止，知至冷也。﹞
彼由如是如實知故，漸於見、修所斷三漏心得解脫。

（３）無學位

得盡智故，觀察一切當來諸受，不復流轉。此不流轉，由身滅故。彼於爾時，依諸漏盡所獲盡智，為最第一。有學異生諸慧依處，猶有垢故，今此所得定無垢故。
２、料簡依處

（１）成就第一

Ａ、慧依處

【經】﹝比丘！是謂比丘第一正慧，謂至究竟滅訖，漏盡比丘成就於彼，成就第一正慧處。比丘！此解脫住真諦，得不移動。﹞
又即此慧，於諸煩惱斷滅諦中，以寂靜行攀緣而住；暫時(855b)失念，亦不能動。
Ｂ、諦依處

【經】﹝真諦者，謂如法也；妄言者，謂虛妄法。比丘！成就彼第一真諦處。﹞
如是所有心、慧解脫，不為忘念之所陵雜
。如前異生及有學位，以彼尚有忘失法故，諦不圓滿；在無學位，於一切時如實性故，其諦圓滿，故諦依處成就第一。
Ｃ、捨依處

【經】﹝比丘！彼比丘施說施若本必有怨家，彼於爾時放捨、吐離、解脫、滅訖。比丘！是謂比丘第一正惠施，謂捨離一切世盡，無欲、滅、息、止，比丘成就於彼，成就第一惠施處。﹞
由能棄捨一切依事故，捨依處成就第一；
Ｄ、寂依處

【經】﹝比丘！彼比丘心為欲、恚、癡所穢，不得解脫。比丘！此一切淫、怒、癡盡，無欲、滅、息、止，得第一息
。比丘！成就彼者成就第一息處。﹞
一切道果所集成故，名善修道，非如異生及諸有學，故寂依處成就第一。
（２）問答因緣

問：何因緣故，唯在無學，四種依處說為第一，非在異生及有學位？
答：
Ａ、一切位相

ａ、在此位中，微細淋漏亦不可知，況有中、上！在異生地，淋漏
彌多；有學位中，少可知有。
ｂ、此中何等名為淋漏？應知如前諸動舉等，
說名淋漏。

Ｂ、無學位相
ａ、於彼一切皆永斷故，趣向圓滿牟尼性故，說名牟尼最極寂靜。
ｂ、又已永害當來因故，於初、中、後生、老死苦永止息故；
ｃ、現法行時，於諸世法，四種貪愛永寂靜故，四種瞋恚永寂靜故。
又於住時，不悅諠雜，永寂止故。

第三目 喜樂《中阿含．善法經》

壹、標列七法

【經】﹝若有比丘成就七法者，便於賢聖得歡喜樂，正趣漏盡。云何為七？謂比丘知法、知義、知時、知節、知己、知眾、知人勝如。
云何比丘為知法耶？謂比丘知正經、歌詠、記說、偈咃、因緣、撰錄、本起、此說、生處、廣解、未曾有法及說義，是謂比丘為知法也。若有比丘不知法者，謂不知正經、歌詠、記說、偈咃、因緣、撰錄、本起、此說、生處、廣解、未曾有法及說義，如是比丘為不知法。若有比丘善知法者，謂知正經、歌詠、記說、偈咃、因緣、撰錄、本起、此說、生處、廣解、未曾有法及說義，是謂比丘善知法也。
云何比丘為知義耶？謂比丘知彼彼說義是彼義、是此義，是謂比丘為知義也。若有比丘不知義者，謂不知彼彼說義是彼義、是此義，如是比丘為不知義。若有比丘善知義者，謂知彼彼說義是彼義、是此義，是謂比丘善知義也。
云何比丘為知時耶？謂比丘知是時修下相，是時修高相，是時修捨相，是謂比丘為知時也。若有比丘不知時者，謂不知是時修下相，是時修高相，是時修捨相，如是比丘為不知時。若有比丘善知時者，謂知是時修下相，是時修高相，是時修捨相，是謂比丘善知時也。
云何比丘為知節耶？謂比丘知節，若飲若食、若去若住、若坐若臥、若語若默、若大小便，捐除睡眠，修行正智，是謂比丘為知節也。若有比丘不知節者，謂不知若飲若食、若去若住、若坐若臥、若語若默、若大小便，捐除睡眠，修行正智，如是比丘為不知節。若有比丘善知節者，謂知若飲若食、若去若住、若坐若臥、若語若默、若大小便，捐除睡眠，修行正智，是謂比丘善知節也。﹞
　　　

復次，依修所有菩提分法圓滿增上，由七因緣，當知建立七種正法。
何等為七？一、聞所成作意所緣故；二、思所成及修所成作意所緣故；三、即此三種作意加行時差別故；四、於受用財、遍受用財，善通達故；五、受用財、法，於時時間從他得故；六、於究竟時，內離上慢無失壞故；七、亦於他所，離增上慢無失壞故。

貳、隨釋後五

此中依諸止、舉、捨相，修習知時，如〈聲聞地〉
及〈三摩呬多地〉
已辯其相。食飲等義，如〈聲聞地〉應知差別。

一、受用財法等

【經】﹝云何比丘為知眾耶？謂比丘知此剎利眾、此梵志眾、此居士眾、此沙門眾，我於彼眾應如是去、如是住、如是坐、如是語、如是默，是謂比丘為知眾也。若有比丘不知眾者，謂不知此剎利眾、此梵志眾、此居士眾、此沙門眾，我於彼眾應如是去、如是住、如是坐、如是語、如是默，如是比丘為不知眾。若有比丘善知眾者，謂知此剎利眾、此梵志眾、此居士眾、此沙門眾，我於彼眾應如是去、如是住、如是坐、如是語、如是默，是謂比丘善知眾也。﹞
　　

（一）受用財
又於此中，受用財者，謂於剎帝利、婆羅門、長者等眾。
（二）受用法

受用法者，謂於沙門眾。
（三）應如是行

我應如是行者，謂善護於身，善(855c)守諸根，善住正念。
（四）應如是住

應如是住者，謂至門首，若不聽許則不應入；或得入已，若不聽許，不應自專就座而坐。
（五）應如是坐

應如是坐者，謂不應寬縱
一切身分，乃至廣說。
（六）應如是語

１、標列二相

「應如是語」者，謂五種語：一、應時語，二、應理語，三、應量語，四、寂靜語，五、正直語。
「應如是默」者，謂於五時應當宴默：謂或紛擾故，或相誹撥故，或違諍而住故，或延請故，或談論故為待言終所以宴默。

２、別釋五語

（１）應時語

云何應時語？
Ａ、謂非紛擾，或遽尋思，或不樂聞，或不安住正威儀時而有所說。
Ｂ、又應先序初時所作，然後讚勵，正起言說。又應待他語論終已，方起言說。
◎如是等類，一切當知名應時語。
（２）應理語

云何應理語？謂依四道理，能引義利，稱實而語，名應理語。
（３）應量語

云何應量語？謂文句周圓
，齊爾所語決有所須，但說爾所不增不減，非說雜亂無義文辭，如是等類名應量語。
（４）寂靜語

云何寂靜語？謂言不高疎
，亦不喧
動，身無奮發
，口不咆勃
而有所說，名寂靜語。
（５）正直語

云何正直語？謂言無詭詐
，不因虛構
而有所說；離諂曲故，發言純質，如是當知名正直語。
二、於究竟時內離上慢

【經】﹝云何比丘為知己耶？謂比丘自知我有爾所信、戒、聞、施、慧、辯、阿含及所得，是謂比丘為知己也。若有比丘不知己者，謂不自知我有爾所信、戒、聞、施、慧、辯、阿含及所得，如是比丘為不知己。若有比丘善知己者，謂自知我有爾所信、戒、聞、施、慧、辯、阿含
及所得，是謂比丘善知己也。﹞

（一）名自知

於己所無信等善法，不起上慢，謂為自有；於其狹小，亦不增益以為廣大。唯於實有，乃至所有如實了知，自稱言有，故名自知。

（二）顯漸次

１、又信為先，受持淨戒；持戒為先，求多聞法；由此為先，捨諸過失，普於一切資財、身命無所顧戀；由此為先，心得靜定，證如實智。
２、如是五法，
由四因緣之所顯發：一、由他教故，二、教增上力自內證故，三、俱生尋思勝辯才(855a)故，四、由先串習獲得俱生功德相應善男子故。

三、亦於他所離增上慢
【經】﹝云何比丘知人勝如？謂比丘知有二種人：有信有不信；若信者勝，不信者為不如也。謂信人復有二種：有數往見比丘，有不數往見比丘；若數往見比丘者勝，不數往見比丘者為不如也。謂數往見比丘人復有二種：有禮敬比丘，有不禮敬比丘；若禮敬比丘者勝，不禮敬比丘者為不如也。謂禮敬比丘人復有二種：有問經，有不問經；若問經者勝，不問經者為不如也。謂問經人復有二種：有一心聽經，有不一心聽經；若一心聽經者勝，不一心聽經者為不如也。謂一心聽經人復有二種：有聞持法，有聞不持法；若聞持法者勝，聞不持法者為不如也。謂聞持法人復有二種：有聞法觀義，有聞法不觀義；若聞法觀義者勝，聞法不觀義者為不如也。謂聞法觀義人復有二種：有知法、知義、向法次法、隨順於法、如法行之，有不知法、不知義、不向法次法、不隨順法、不如法行；若知法、知義、向法次法、隨順於法、如法行者勝，不知法、不知義、不向法次法、不隨順法、不如法行者為不如也。﹞

（一）約補特伽羅辨

１、略有二種補特伽羅者，雙標
二種。

２、如是二種者，分別二種。

◎此二為勝者，
當知簡擇二種差別。
（二）約法勝利辨

修七善法
，得二勝利。
謂現法中得輕安樂，覺境實性，發生勝喜，由是因緣，多住喜樂。安住是已，能如理思，
速疾證得諸漏永盡。

第四目 一切法《中阿含．諸法本經》

壹、諸學學果攝一切法

復次，依修菩提分法增上，於善說法毘柰耶中，略由諸學及諸學果，攝一切法。
一、出體性

（一）諸學

云何諸學？謂三種學：一、增上戒，二、增上心，三、增上慧。
（二）學果

云何學果？謂有餘依及無餘依二涅槃果。
（三）一切法

【經】﹝若諸異學來問汝等：『一切諸法以何為本？』汝等應當如是答彼：『一切諸法以欲為本。』﹞
１、當知此中一切法者，謂善法欲，清淨出家，為證涅槃，先受持戒，由是漸次，乃至獲得究竟涅槃，是故宣說一切諸法，欲為根本。
【經】﹝彼若復問：『以何為和？』當如是答：『以更樂為和。』﹞
２、又依淨戒，引求正法，攝受多聞；由聞正法增上力故，能速集證增語明觸，是故說彼以為觸集。

【經】﹝彼若復問：『以何為來？』當如是答：『以覺為來。』﹞
３、又彼皆為流趣明觸所生諸受，乃至有餘依般涅槃界為其後際，為求安樂而發起故，此樂一向無罪性故，是故說彼學所攝法為受流趣。
【經】﹝彼若復問：『以何為有？』當如是答：『以思想為有。』﹞
４、又彼為求所有明觸，及依明觸所生諸受，起聞、思、修所成作意，是故說彼為作意生。
【經】﹝彼若復問：『以何為上主？』當如是答：『以念為上主。』﹞
５、又於爾時，於四念住，由觀品念，以觀為依，與內心止為其增上，是故說彼念為增上。
【經】﹝彼若復問：『以何為前？』當如是答：『以定為前。』﹞
６、又念增上起奢摩他，與後聖諦現觀妙智為上首轉，是故說彼定為上首。
【經】﹝彼若復問：『以何為上？』當如是答：『以慧為上。』﹞
７、又於聖諦，諸現觀中慧為最勝，謂能無餘永盡諸漏，是故說彼慧為最勝。
【經】﹝彼若復問：『以何為真？』當如是答：『以解脫為真。』﹞
８、又由一切漏永盡故，獲得究竟明觸生受俱行解脫。即此解脫，非由一切學所(856b)攝法數數隨得，唯由頓得，由此解脫，一切樂中為最第一，無罪性故，是故說彼即用解脫以為堅固。

【經】﹝彼若復問：『以何為訖？』當如是答：『以涅槃為訖。』﹞
９、又彼如是善解脫心，若諸明觸所生受等，若學所攝所有諸法，并所依身，於無餘依般涅槃界，任運自然究竟寂滅，是故說彼皆以涅槃為其後際。
二、別配屬

【經】﹝是為比丘欲為諸法本，更樂為諸法和，覺為諸法來，思想為諸法有，念為諸法上主，定為諸法前，慧為諸法上，解脫為諸法真，涅槃為諸法訖，是故比丘當如是學。﹞

（一）配諸學

１、應知此中，欲為增上，受持淨戒，名增上戒學。
２、依止觸、受，增上心、慧，任持方便所有作意，若念、若定，并其加行，名增上心學。
３、慧為最勝，名增上慧學。
◎如是應知名為三學及彼依持。
（二）配學果

解脫堅固是有餘依般涅槃界第一學果，涅槃後際是無餘依般涅槃界第二學果。
◎如是略說學及學果，攝一切法。
貳、諸學學果能證資糧

一、總標

又此諸學及諸學果，能證資糧，當知對治八種過患，修集九想。
二、別釋

（一）釋八過患　　

云何名為八種過患？所謂1）耽著利養恭敬，2）愛藏一切後有諸行，3）懈怠懶墮，4）薩迦耶見，5）貪著美味，6）於諸世間種種妙事欣、欲、貪愛，7）依止放逸惡行方便，8）依止邪願修習梵行。
（二）釋修九想

１、出種類

【經】﹝習出家學道心，習無常想，習無常苦想，習苦無我想，習不淨想，習惡食想，習一切世間不可樂想，習死想，知世間好惡，習如是想心；知世間習有，習如是想心；知世間習、滅、味、患、出要如真，習如是想心。
若比丘得習出家學道心者，得習無常想，得習無常苦想，得習苦無我想，得習不淨想，得習惡食想，得習一切世間不可樂想，得習死想，知世間好惡，得習如是想心；知世間習有，得習如是想心；知世間習、滅、味、患、出要如真，得習如是想心者，是謂比丘斷愛除結，正知正觀諸法已，便得苦邊。﹞
云何名為修集九想？一者、修集出家想，二者、修集無常想，三者、修集無常苦想，四者、修集苦無我想，五者、修集厭逆食想，六者、修集一切世間不可樂想，七者、修集死想，八者、修集世間平等不平等想，九者、修集有無出沒過患出離想。
２、隨難釋

（１）釋名平等不平等

應知此中所有如法，平等行攝，能往善趣，善身、語、意業，說名平等；所有非法，不平等行攝，能往惡趣，不善身、語、意業，名不平等。
（２）釋名有無出沒等

又住於此，若生、若長，能生後際所有眾苦，說名為有，從其前際，於現法中有死滅苦，說名為無。餘出、沒等，應知(856c)如前已廣分別。

第五目 梵行《中阿含．達梵行經》

壹、舉外道

一、出不實知

（一）於集苦諦

１、初三處
【經】﹝我當為汝說法，初妙、中妙、竟亦妙，有文有義，具足清淨，顯現梵行，謂名達梵行，能盡諸漏。汝等當知漏，知漏所因生，知漏有報，知漏勝如，知漏滅盡，知漏滅道。

汝等當知覺，知覺所因生，知覺有報，知覺勝如，知覺滅盡，知覺滅道。

汝等當知想，知想所因生，知想有報，知想勝如，知想滅盡，知想滅道。﹞
復次，諸外道輩，聞不正法增上所生不如理想為依止故，發起無明所生諸受，由此為依發生諸漏。
而諸外道，於是諸漏不如實知，亦於無明觸所生受不如實知，亦於聽聞諸不正法增上所生所有邪想不如實知。
２、後三處

【經】﹝汝等當知欲，知欲所因生，知欲有報，知欲勝如，知欲滅盡，知欲滅道。

汝等當知業，知業所因生，知業有報，知業勝如，知業滅盡，知業滅道。

汝等當知苦，知苦所因生，知苦有報，知苦勝如，知苦滅盡，知苦滅道。﹞

於是三處不實知故，發起欲求，發起有求，亦復發起邪梵行求及無有求。彼於諸欲不如實知，於後有業不如實知，於其眾苦不如實知。

◎此中前五是集諦處，最後一種是苦諦處，如是外道於此集諦及以苦諦不如實知。

（二）於染淨相

又即於此集諦、苦諦，略由二相不如實知：一、雜染故，二、清淨故。
１、此中雜染，復有四相：一、自性故，二、因故，三、果故，四、因果差別故。

【經】﹝云何知苦滅盡？謂愛滅苦便滅，是謂知苦滅盡。

云何知苦滅道？謂八支聖道，正見……乃至正定為八，是謂知苦滅道。若比丘如是知苦，知苦所因生，知苦有報，知苦勝如，知苦滅盡，知苦滅道者，是謂達梵行，能盡一切苦。﹞
２、此中清淨，復有二種：一、集苦滅，二、趣滅行。
二、斥彼梵行

彼於如是四聖諦中，闕乏正智，不能修習菩提分法，由是因緣，彼所修行所有梵行，不得名為最極究竟；即由此緣，不名究達，不盡漏故。
貳、翻內法

住內法者，與彼相違，所修梵行最極究竟；名為究達，盡諸漏故。

第六目 數取趣《中阿含．阿奴波經》

壹、總標

復次，於其六種補特伽羅，依染淨法，如來所有大士根智，及當來法生起智轉。

貳、別釋

一、補特伽羅相

云何名六補特伽羅？
（一）舉初三種

１、別辨相三

（１）第一補特伽羅

【經】﹝如來以他心智觀他人心，知此人成就善法，亦成就不善法。如來後時以他心智復觀此人心，知此人滅善法，生不善法。此人善法已滅，不善法已生，餘有善根而不斷絕，從是善根當復更生善，如是此人得清淨法。﹞ 

Ａ、先餘生行
謂有一類補特伽羅，先餘生中，於佛善說法毘柰耶，獲得淨信，廣說乃至得正直見
。

Ｂ、今現法行

（Ａ）彼於今生，於惡說法毘柰耶中，近不善士，聞不正法，非理作意，於現法中最初生起諸邪見愛
、諸業雜染。彼於爾時，成就前生所有善法，及現法中諸不善法。
（Ｂ）復(857a)於後時，於善說法毘柰耶中，親近善士，聽聞正法，如理作意；即由先因，棄捨惡說法毘柰耶，於惡說想、諸不善法，不生染著，速能遣滅。此於當來成清淨法。
◎是名第一補特伽羅。
（２）第二補特伽羅

【經】﹝如來以他心智觀他人心，成就不善法，亦成就善法。如來後時以他心智復觀此人心，知此人滅不善法而生善法。此人不善法已滅，善法已生，餘有不善根而未斷絕，必當斷絕，如是此人得清淨法﹞ 

Ａ、先餘生行

復有一類補特伽羅，先餘生中，俱行二法毘柰耶行；由彼為因，於現法中，成就善法及不善法。
Ｂ、今現法行
彼於今生，最初如前，於善說法，乃至獲得如理作意，於現法中諸不善法，令舊滅沒，新不復生；諸有善法，令舊增長，新復更生。諸先所有不善未斷，隨眠隨逐，今於一切皆能斷除，無放逸住，此於當來成清淨法。       

（３）第三補特伽羅

【經】﹝如來以他心智觀他人心，我不見此人有白淨法如一毛許，此人惡不善法一向充滿穢汙，為當來有本煩熱苦報、生老病死因，如是此人身壞命終，必至惡處，生地獄中。﹞

Ａ、先餘生行

復有一類補特伽羅，先餘生中，唯行外行。
Ｂ、今現法行

彼於今生，由是為因，串習出家故，串習邪見故，於善說法毘柰耶中，遇緣和合而得出家；既出家已，復生邪見，住自見取，造無間業，亦斷善根，一向成就諸不善法，惡趣決定。
◎是名第三補特伽羅。
２、略攝義

如是三種補特伽羅，當知第一先於內法純習因行，於現法中先行放逸，後不放逸；
第二補特伽羅，先於內外俱習因行，於現法中當知一向行不放逸；
第三補特伽羅，先於外法純習因行，於現法中當知一向多行放逸。
（二）例後三種

１、標相違

如是三種補特伽羅，復有餘三補特伽羅、與上相違，應知其相。
２、釋彼相

【經】﹝如來以他心智觀他人心，知此人成就不善法，亦成就善法。如來後時以他心智復觀此人心，知此人滅不善法而生善法。此人不善法已滅，善法已生，餘有不善根而不斷絕，從是不善根當復更生不善，如是此人得衰退法。﹞

此中第一補特伽羅，先於外法純習因行，於現法中先不放逸，後行放逸。
【經】﹝如來以他心智觀他人心，知此人成就善法，亦成就不善法。如來後時以他心智復觀此人心，知此人滅善法，生不善法。此人善法已滅，不善法已生，餘有善根而未斷絕，必當斷絕，如是此人得衰退法。﹞

第二補特伽羅，先於內外俱習因行，於現法中專行放逸。
【經】﹝如來以他心智觀他人心，我不見此人有黑業如一毛許，此人善法一向充滿與樂樂報，必生樂處而得長壽，如是此人於現世必得般涅槃。﹞
第三補特伽羅，先於內法純習因行，於現法中當知一向修不放逸。
※【經】﹝『前說三人』者，第一人得清淨法，第二人得衰退法，第三人身壞命終，必至惡處，生地獄中；『後說三人』者，第一人得衰退法，第二人得清淨法，第三人卽於現世得般涅槃。﹞
二、釋染淨法相

（一）因緣差別喻

１、約善說辨

【經】﹝猶如穀種，不壞不破，不腐不剖，不為風熱所傷，秋時密藏。若彼居士善治良田，以種灑中，隨時雨溉，阿難！於意云何？此種寧得轉增長不？﹞ 
又於此中，先世所習善(857b)不善因，猶如種子，今世善說法毘柰耶，於其先世諸善種子，猶如良田；於彼先世不善種子，猶如瘠田。
２、約惡說辨

與是相違，今世惡說法毘柰耶，於其先世不善種子，猶如良田；於彼先世諸善種子，猶如瘠田。
（二）能治所治喻

【經】﹝猶如平旦日初，出時闇滅明生，阿難！於意云何？日轉昇上，至于食時，闇已滅，明已生耶？﹞ 

又彼先世因增上力，今善法起，猶如光明，與彼一切如無明闇諸不善法為能對治；彼不善法，與彼一切猶如光明所有善法為所對治。
（三）能燒所燒喻

１、約不善法辨

【經】﹝猶如火炭，久滅已冷，彼或有人雖益以燥草，足以槁木，阿難！於意云何？彼死火炭寧可復得熾然之耶？﹞

如是先世諸不善法，如有熱炭，由有能燒身心義故；今世惡說法毘柰耶，如乾葦舍。
２、約善法辨

又彼先世所有善法，如有熱炭，由有能燒煩惱義故；今世善說法毘柰耶，如乾葦舍。
（四）依處差別喻

【經】﹝猶如穀種，不壞不破，不腐不剖，不為風熱所傷，秋時密藏。若彼居士善治良田，以種灑中，雨不隨時，阿難！於意云何？此種寧得轉增長耶？﹞

１、約善法辨

又彼先世所有善法，處今惡說法毘柰耶，田
損減故，猶如置在冷地石器，如無熱炭。
２、約不善法辨

又彼先世諸不善法，處今善說法毘柰耶，由斷滅故，猶如置在冷地石器，如無熱炭。
三、顯如來希有
此中諸如來由大士無上根勝劣智力，於其先世善、不善因所集成根，隨其所應如實了知。又於現法染淨門轉，生起當來染淨諸法，亦隨所應如實了知，故言成就甚奇希有。

第七目 超

壹、總標

復次，往惡趣行，往善趣行，超度差別，當知略有五門不同。由此五門，於自超度如實了知，於他超度亦正遍知，所謂諸佛及佛弟子。
貳、別釋
一、永損害門

（一）出往惡趣行

【經】﹝世尊！何因何緣，有眾生身壞命終，生地獄中」？佛告諸婆羅門、長者：「行非法行，行危嶮行因緣故，身壞命終生地獄中」。諸婆羅門、長者白佛：「行何等非法行、危嶮行，身壞命終生地獄中」？佛告婆羅門、長者：「殺生乃至邪見，具足十不善業因緣故，婆羅門！是非法行，危嶮行，身壞命終生地獄中」。……﹞ 
云何名為往惡趣行？
謂諸外道，所有一切薩迦耶見以為根本諸惡見趣，并彼所緣，并彼所依以為依止，發生種種惡欲及害，若殺生等，所有無量惡不善法，如《經》廣說。乃至所有諸非法行，不平等行，以為最後，能往(857c)險惡處，能往那落迦，能往諸惡趣差別生起。
若往於彼，名生惡趣；領受彼因所感非愛諸果異熟。
如是名為往惡趣行。
（二）名能永害道

１、由現觀

（１）出觀相

於此多聞諸聖弟子，若彼所緣生諸見趣，若自所依令起執著，若諸所有能往一切險惡趣等諸惡欲等，廣說乃至諸非法行，不平等行以為最後。若住於彼，領受非愛險惡等果，如是一切，如實隨觀非我、我所，謂於是中決定無我，亦無我所。
（２）明永斷

如是觀已，當於聖諦得現觀時，彼諸見趣隨眠根本皆永拔故，說名為斷，其餘一切畢竟不續。
（３）結永害

此聖弟子，於彼見趣以為根本，所有能往險惡處等，定不能作，定不能往險惡處等，是名第一往惡趣行永損害門。
２、由遍知

（１）異生

由是因緣，能於自內如實了知，離我等聖，所餘異生，雖復有能以世間道，超度能往惡趣不善及惡趣等，獲得四種現法樂住，或得超過諸色，無色寂靜解脫，然其不能究竟損害諸惡趣等，後可相應；是故彼流，雖極能離欲、色界愛，暫時獲得勝上樂住，而復當來更還造作殺生等事，往諸惡趣。
（２）諸聖

我等定當不能造作殺生等事，乃至廣說，諸非法行，不平等行，我等定當能不造作，是名聖法毘柰耶中永損害門，謂能損害往惡趣行。
◎如是諸佛及佛弟子，能實遍知永損害門所有差別。
二、發心願門

又即如是諸聖弟子，為欲超度所餘未斷往善趣行，此聖弟子於先所作，不生喜足，於上漏盡起欣樂欲，發正願心，於彼所得諸世俗道，審觀過患，謂彼不能究竟離(858a)苦，是名第一為欲超度往善趣行發心願門。
三、能進趣門

發心願已，普於一切善趣後有所生愛味，深觀過患，如險惡道，心生厭離，欣慕寂靜現法涅槃，正修方便，由是進趣如先所得趣涅槃行，如是名為能進趣門。
四、後上行門

彼由修道漸次離欲，乃至能入第一有定，若於上捨多生愛味、放逸因緣，於現法中不般涅槃，但名上行不還果者，如是名為後上行門。

五、般涅槃門

（一）標觀相

若復於彼深觀過患，於上捨中不生愛味，彼於現法能證涅槃，依有餘依般涅槃，說如是名為般涅槃門。
（二）明正知

由是門故，如實了知自般涅槃，超度一切往善趣行，於他超度亦正遍知，所謂諸佛及佛弟子。
參、結配

此中初一永損害門，當知超度往惡趣行；後發心願、進趣、上行、涅槃四門，當知超度往善趣行。

第八目 二染
《中阿含．淨不動道經》

壹、總標

【經】﹝爾時，世尊告諸比丘：「欲者無常、虛偽、妄言，是妄言法則是幻化、欺誑、愚癡。若現世欲及後世欲，若現世色及後世色，彼一切是魔境界，則是魔餌，」﹞  
復次，諸聖弟子已見諦跡，未離欲者，應知略有二種雜染，謂欲雜染，後有雜染。於此二種，諸聖弟子應勤加行，淨修其心。
貳、別釋

一、辨雜染

（一）出二差別

１、斷欲雜染

諸聖弟子為欲斷除欲雜染故，勤方便時，漸依三行：謂趣無動行，
趣無所有處行，證入無動、無所有、非想非非想處定。此由斷對治故，及遠分對治故，超度欲雜染。

２、斷有雜染

（１）出正修習

或為斷除後有雜染，勤方便時，已離欲界愛，未離色界愛，謂我所何當不有，我何當不有，我當不有，我所當不有，若今所有，若昔所有，如是一切我皆棄捨。彼正修習能斷後有所有差別對治道已，離色界愛，乃至能入非想非非想處定。

（２）料簡差別

Ａ、不般涅槃般涅槃別

若現法中，於其上捨多生愛味，(858b)不般涅槃，彼於現法不全解脫一切所有後有雜染。若於上捨不生愛味，彼現法中能般涅槃，能全解脫所有一切後有雜染。
Ｂ、名共解脫聖解脫別

（Ａ）當知此中，若為對治欲雜染故，修對治道，漸次乃至能入第一有定；若為對治後有雜染，修對治道，漸次乃至能入第一有定。如是二種，名共解脫，由諸聖者、非聖異生皆可容有，是故此解脫不名聖解脫。

（Ｂ）若於一切乃至有頂，薩迦耶苦如實知已，超度有頂，於現法中永斷一切所有雜染，如是解脫，唯諸聖者方能獲得，故此解脫名聖解脫。
（二）結顯五處

如是一切，總有五處：一、趣無動行，二、趣無所有處行，三、趣非想非非想處行，四、現法涅槃，五、聖解脫。

二、釋修治

（一）欲雜染攝

１、趣無動行

（１）辨離欲

Ａ、厭壞諸欲

【經】﹝因此令心生無量惡不善之法，增伺、瞋恚及鬪諍等，謂聖弟子學時為作障礙。多聞聖弟子作如是觀：世尊所說，欲者無常、虛偽、妄言，是妄言法則是幻化、欺誑、愚癡。若現世欲及後世欲，若現世色及後世色，彼一切是魔境界，則是魔餌，因此令心生無量惡不善之法，增伺、瞋恚及鬪諍等，謂聖弟子學時為作障礙。彼作是念：我可得大心成就遊，掩伏世間，攝持其心。﹞
（Ａ）出過患

復有三種諸欲過患：一者、諸欲能為順樂受境界所生貪欲因緣，二者、諸欲能為順苦受境界所生瞋恚因緣，三者、諸欲能為順不苦不樂受境界所生無明憤發因緣。
（Ｂ）辨應觀

ａ、又此諸欲，當於三處應觀過患：一、自性故，二、所緣故，三、助伴故。
ｂ、自性故者，謂虛妄分別所生貪愛。所緣故者，謂若內、若外五種色境。助伴故者，謂非理作意相應倒想。
Ｂ、厭離上欲

（Ａ）修廣大心

ａ、又離上欲勝方便心，說名廣大，何以故？由彼上地轉上轉勝，故修彼心，說名廣大。
ｂ、若能厭離下地世間，當知定以無常等行厭壞制伏；於其上地所應得處，當知亦以暫時方便起寂靜想，住持其心。
（Ｂ）住淨信心

【經】﹝若我得大心成就遊，掩伏世間，攝持其心者，如是心便不生無量惡不善之法，增伺、瞋恚及鬪諍等，謂聖弟子學時為作障礙。彼以是行、以是學，如是修習而廣布，便於處得心淨。
於處得心淨已，比丘者或於此得入不動，或以慧為解；彼於後時，身壞命終，因本意故，必至不動，是謂第一說淨不動道。……﹞
ａ、又我已得於是處所具足安住生信解者，當知彼於加行道中修習淨信，於是處所生淨信心。由此淨信增上力故，修習精進、念、定、慧等，(858c)從初靜慮，漸次乃至識無邊處諸無動定，皆能證入。又由其慧，起是勝解，
謂我已能入如是定，此即能感識無動處所有生果。
ｂ、若現法中不般涅槃，或不進求往於上地，彼於當來決定應往此無動處。

（２）明建立

Ａ、建立無動

（Ａ）標由三緣

又由三緣，於是諸地，當知建立為無動處：
（Ｂ）別辨其相

謂外欲等散動斷故，立初靜慮為無動處；尋伺、喜樂色界地中諸動斷故，立第四靜慮為無動處；有色、有對、種種、別異想動斷故，
立空無邊、處識無邊處為無動處。
（Ｃ）通釋一切

第二、第三靜慮中，後後所有諸動斷故，當知亦得名無動處。識無邊處，由空無邊處外門緣動得遠離故，當知建立為無動處。以要言之，緣所有定無動搖故，皆名無動。
（Ｄ）結顯邊際

此定邊際，極至識無邊處。是故當知，乃至此處建立無動。
Ｂ、料簡一切

即此一切緣所有定，皆名有上想定。從此已上，緣無所有定，當知名為無上想定。從此已上，復名非想非非想處定。故由三分，宣說三行。

（３）結能趣

由三種門，諸聖弟子厭壞欲等，既厭壞已，漸次能入，乃至識無邊處定，是故建立能趣三種無動處行。

２、趣無所有處行

（１）第一趣行

【經】﹝復次，多聞聖弟子作如是觀：若現世欲想、後世欲想，若現世色想、後世色想及不動想，彼一切想是無常法，是苦、是滅。彼於爾時得無所有處想，彼如是行、如是學，如是修習而廣布，便於處得心淨。於處得心淨已，比丘者或於此得入不動，或以慧為解；彼於後時，身壞命終，因本意故，必至不動，是謂第一說淨無所有處道。﹞ 
又若色想，若無動想，於諸下地深厭壞已，能入無所有處定，是名第一能趣無所有處行。

（２）第二趣行

Ａ、出修習

（Ａ）標無漏

又即此處，是無漏道修習邊際。
（Ｂ）廣二種

ａ、此無漏道復有二種：一者、有上，二者、無上。
ｂ、如有想定，其有上者，無常行俱；其無上者， 無我行俱。由有上行，於其下地，深厭壞已，入此處定；由無上行，於下於上一切法中，思惟無我，能入無漏無所有處定。
◎此無上行，當知名為第二趣行。

Ｂ、顯差別

（Ａ）標列二種

此第(859a)二趣行，復由二行有差別故，建立二種：云何二行？謂能依、所依智差別故。
（Ｂ）別釋其相

【經】﹝復次，多聞聖弟子作如是觀：我非為他而有所為，亦非自為而有所為。彼如是行、如是學，如是修習而廣布，便於處得心淨。於處得心淨已，比丘者或於此得入無所有處，或以慧為解；彼於後時，身壞命終，因本意故，必至無所有處，是謂第三說淨無所有處道。﹞ 

ａ、此中能依無我智者，謂諸所有，若有情界，若我己身，於中都無我所屬處，謂地方域；我所屬者，謂諸有情；我所屬事，謂或父、或母、或伴、或主，如是等類。
如彼於我非所屬處，非所屬者，非所屬事，如是我亦於彼非所屬處，非所屬者，非所屬事。

【經】﹝復次，多聞聖弟子作如是觀：此世空──空於神、神所有，空有常，空有恒，空長存，空不變易。彼如是行、如是學，如是修習而廣布，便於處得心淨。於處得心淨已，比丘者或於此得入無所有處，或以慧為解；彼於後時，身壞命終，因本意故，必至無所有處，是謂第二說淨無所有處道。﹞ 

ｂ、此中所依無我智者，謂諸世間空無有常，及我我所，此中都無常我、我所真實可得，唯有諸法。如是世間既悉是空，當復有誰有所屬處，有所屬者，有所屬事？
◎是故當知前無我智，是其能依；後無我智，是其所依。
３、趣非想非想處行

【經】﹝復次，多聞聖弟子作如是觀：若現世欲及後世欲，若現世色及後世色，若現世欲想、後世欲想，若現世色想、後世色想及不動想、無所有處想，彼一切想是無常法，是苦、是滅。彼於爾時而得無想，彼如是行、如是學，如是修習而廣布，便於處得心淨。於處得心淨已，比丘者或於此得入無想，或以慧為解；彼於後時，身壞命終，因本意故，必至無想處，是謂說淨無想道
。﹞ 
非想非非想處無無漏道，唯由厭壞無所有處想故，能入此處定，於中唯有此一趣行。
（二）有雜染攝

【經】﹝是時，尊者阿難執拂侍佛，於是，尊者阿難叉手向佛，白曰：「世尊！若有比丘如是行：無我、無我所、我當不有、我所當不有，若本有者，便盡得捨。世尊！比丘行如是，彼為盡，得般涅槃耶？」
世尊告曰：「阿難！此事不定，或有得者，或有不得。」尊者阿難白曰：「世尊！比丘云何行不得般涅槃？」
世尊告曰：「阿難！若比丘如是行，無我、無我所、我當不有、我所當不有，若本有者，便盡得捨。阿難！若比丘樂彼捨、著彼捨、住彼捨者，阿難！比丘行如是，必不得般涅槃。」尊者阿難白曰：「世尊！比丘若有所受，不得般涅槃耶？」
世尊告曰：「阿難！若比丘有所受者，彼必不得般涅槃也。」尊者阿難白曰：「世尊！彼比丘為何所受？」
世尊告曰：「阿難！行中有餘，謂有想、無想處，於有中第一，彼比丘受。」尊者阿難白曰：「世尊！彼比丘受餘行耶？」
世尊告曰：「阿難！如是比丘受餘行也。」尊者阿難白曰：「世尊！比丘云何行必得般涅槃？」
世尊告曰：「阿難！若比丘如是行，無我、無我所、我當不有、我所當不有，若本有者，便盡得捨。阿難！若比丘不樂彼捨、不著彼捨、不住彼捨者，阿難！比丘行如是，必得般涅槃。」尊者阿難白曰：「世尊！比丘若無所受，必得般涅槃耶？」
世尊告曰：「阿難！若比丘無所受，必得般涅槃。」爾時，尊者阿難叉手向佛，白曰：「世尊已說淨不動道，已說淨無所有處道，已說淨無想道，已說無餘涅槃。世尊！云何聖解脫耶？」
世尊告曰：「阿難！多聞聖弟子作如是觀：若現世欲及後世欲，若現世色及後世色，若現世欲想、後世欲想，若現世色想、後世色想及不動想、無所有處想、無想想，彼一切想是無常法、是苦、是滅，是謂自己有。若自己有者，是生、是老、是病、是死。阿難！若有此法，一切盡滅無餘不復有者，彼則無生，無老、病、死。」
聖如是觀，若有者必是解脫法，若有無餘涅槃者是名甘露。彼如是觀、如是見，必得欲漏心解脫，有漏、無明漏心解脫。解脫已，便知解脫：生已盡，梵行已立，所作已辦，不更受有，知如真。﹞
１、又於此中我所何當不有者，謂由生等苦故，說我有苦。
２、我何當不有者，謂即以生等苦為我，發生如是樂欲心已，正勤加行；
３、正加行已，獲得前後所有差別。由是因緣，復得決定，謂我當不有，我所當不有。
４、若今所有者，謂今現法造作增長所有新業；
５、若昔所有者，謂諸故業。
６、彼於此一切所有異熟果，皆不願求，一切棄捨無顧戀故。

第三項 別嗢柁南第二標釋四念住中安立、邊際、純等五門
復次，嗢拕南曰：
　1）安立、邊際、純，     2）及如理、緣起，
3）修、時、障自性，說、4）斷起
、5）修後。
第一目 安立
、邊際
、純

壹、安立門

此中，安立四念住為初，道支為最後，三十七種菩提分法，若略、若廣，如〈聲聞地〉
應知其相。
貳、邊際門
【經】﹝爾時、世尊告諸比丘：「有四念處，何等為四？謂身身觀念處；受；心；法法觀念處。」﹞
又由四念住，應知一切所知事邊際；由所知事邊際故，復應了知智事邊際。
參、純門
一、〔修習圓滿〕

【經】﹝爾時、世尊告諸比丘：「有四念處，何等為四？謂身身觀念處；受；心；法法觀念處。如是比丘！於此四念處，修習滿足，精勤方便，正念，正知，應當學。」﹞ 
又(859b)四念住，由欲、精進等修習加行，方得圓滿。
二、〔顯純一正道〕

【經】﹝爾時、世尊告諸比丘：「有一乘道，淨諸眾生，令越憂悲，滅惱苦，得如實法，所謂四念處。何等為四？身身觀念處；受；心；法法觀念處。」﹞ 
應知除此四種念住，更無有餘不同分道或所緣境，由此道，此境，能盡諸漏，獲得涅槃。由無第二清淨道故，說純有一能趣正道。

三、廣其因緣

（一）標列

又此純一能趣正道，由二因緣，能令有情究竟清淨：一、由思擇力故，二、由修習力故。
（二）隨釋

１、出染法

此中愁者，謂染污憂。所言泆
者，謂掉俱行欲界染喜。愁以四種世法為所依處，泆以餘四世法為所依處。
２、辨清淨

（１）於四念住勤修加行，依思擇力超度愁、泆。
（２）由依世間修習力故，得離欲愛，棄捨憂、苦。依出世間修習力故，超度一切薩迦耶苦，亦能證得八支聖道及聖道果，真實妙法。
（三）總結

一切有情，當知皆由思擇、修習二種力故，得一切種究竟清淨。

第二目 如理
、緣起

壹、如理門

【經】﹝爾時、世尊告諸比丘：「若比丘離四念處者，則離如實聖法；離如實聖法者，則離聖道；離聖道者，則離甘露法；離甘露法者，不得脫生老病死、憂悲惱苦，我說彼於苦不得解脫。若比丘不離四念處者，得不離聖如實法；不離聖如實者，則不離聖道；不離聖道者，則不離甘露法；不離甘露法者，得脫生老病死、憂悲惱苦，我說彼人解脫眾苦。」﹞  

復次，若於身等四種所緣，發起種種非理作意，即便違背四種念住。違背此故，即便違背如理作意，謂聖如理，無間能生正見支等所有聖道；違背此故，即便違背一切聖道；違背道故，便為違背道果、甘露、究竟涅槃。
貳、緣起門

一、知因緣生

【經】﹝爾時、世尊告諸比丘：「我今當說四念處集，四念處沒。諦聽，善思。何等為四念處集，四念處沒？食集則身集，食滅則身沒。如是隨身集觀住，隨身滅觀住，隨身集、滅觀住，則無所依住，於諸世間永無所取。

如是觸集則受集，觸滅則受沒。如是隨集法觀受住，隨滅法觀受住，隨集、滅法觀受住，則無所依住，於諸世間都無所取。名色集則心集，名色滅則心沒。隨集法觀心住，隨滅法觀心住，隨集、滅法觀心住，則無所依住，於諸世間則無所取。」﹞ 
又瑜伽師，了知身等因緣生已，復於三世身等諸法，住無常觀；
二、淨治其心
（一）由住如是無常觀故，於諸後有，終不依止後有愛住。
（二）又現法中，於一切行，若內、若外，都不執取我及於所。
（三）又於未來，當知安住集法隨觀；於過去世，當知安住滅法隨觀；於現在世，生已無間盡滅法故，當知安住集滅法隨觀。
三、總結

由彼最初，於身等法觀緣生性，悟入無常；悟入如是無常性已，於諸愛見雜染等處，多修習住，淨治其心，如是作意方得圓滿，由此為依，能(859c)隨獲得究竟漏盡。

四、別釋法念住
【經】﹝憶念集則法集，憶念滅則法沒。﹞ 

（一）又一切法，以要言之，謂善不善，若雜染品，若清淨品。
（二）當知此中諸雜染品，皆用非理作意為集；諸清淨品，皆用如理作意為集。如是一切，總略說名作意為集。

第三目 修、時、障、
說
之自性
壹、修門
【經】﹝爾時、世尊告諸比丘：「我當說修四念處，諦聽，善思。云何修四念處？謂內身身觀念住，精勤方便，正知、正念，調伏世間憂、悲；外身；內外身觀（念）住，精勤方便，正念、正知，調伏世間憂、悲。如是受。心。[法]內法；外法；內外法觀念住，精勤方便，正念、正知、調伏世間憂、悲。是名比丘修四念處」。﹞

復次，修諸念住，若略、若廣，如〈聲聞地〉
應知其相。
貳、時門
【經】﹝過去、未來修四念處亦如是說。﹞
又此念住修習道理，非今世尊出現於世方始宣說，今聖弟子適初修習，然於過去無始時來，於諸念住修習流轉；於未來世，當知修習亦無窮盡。
參、障自性門

一、善聚

【經】﹝爾時、世尊告諸比丘：「有善法聚，不善法聚。云何善法聚？所謂四念處，是為正說。所以者何？純一滿淨聚者，所謂四念處。云何為四？謂身身觀念處；受；心；法法觀念處。」﹞
又是過去、未來、現在，世、出世間無量善法生起依處，故說如是四種念住，名為善聚。
二、不善聚

【經】﹝云何不善聚？不善聚者，所謂五蓋，是為正說。所以者何？純一逸滿不善聚者，所謂五蓋。何等為五？謂貪欲蓋，瞋恚蓋，睡眠蓋，掉悔蓋，疑蓋」。﹞
又能障礙如是善聚，故說五蓋名不善聚。

肆、說門
一、明無邊

又由身等四所知法無邊別故，如來智慧於彼無礙，亦無有邊；智無邊故，如來所說無上法教亦無有邊。
二、顯無量

（一）出二緣

１、如是法教，二緣所顯：一、由文故，二、由義故。
２、義差別門，無有數量；法教文句開顯義門，亦無數量。於此文句不重宣說，無邊展轉辯才無盡。
（二）結善說

【經】當知如來所說無量無邊，名、句、味身亦復無量，無有終極，所謂四念處。何等為四？謂身念處，受，心，法念處」。

是故如來成就希奇未曾有法，善能宣說所有法教，於一義中，能以無量巧妙文句，方便開示而不重說。
三、辨修習

【經】﹝一切四念處經，皆以此總句，所謂是故比丘！於四念處修習，起增上欲，精勤方便，正念、正智，應當學。﹞
（一）又
於聖教宗義趣智善成就故，名為有趣。　
（二）俱生聞、思所成妙慧善成就故，名為有意。
（三）成就定故，名為有念。
（四）通達諦故，名為有慧。
◎當知此中，初一總標，後三別釋。

第四目 發起

壹、出其漸次

復次，有諸苾芻於身等法，先由聞、思如理作意，安住唯有身等法觀，知一切法無我性已，不唯於此聞、思作意而生喜足，唯上希求定心解脫。為求定故，住遠離處，唯(860a)緣身等，以九行相安住其心，令心內寂。
貳、略攝因緣

由二因緣起四念住，名善發起：一、由如理作意如實智故，二、由三摩地如實智故。此慧無間，由如實智當得究竟。

第五目 修

壹、出三對治
復次，有諸苾芻，於三對治得隨所欲，得無艱難，得無阻礙，謂無常想，若仁慈觀，若無相定。

貳、配釋三對治

彼由如是三種對治，隨其所應，如前所說，
於可意等身等境界住厭逆想，不厭逆想，棄彼二種，捨念正知。

◎由此因緣，當知名為善修念住。

第四項 別嗢柁南第三標釋四念住中諸根等六門
復次，嗢拕南曰：
　1）先諸根、2）愛味，    3）前後有差別，
4）取相5）及諸纏，  　 6）大果利為後。
第一目 諸根

壹、出種類

一、略標

【經】﹝爾時、世尊告諸比丘：「有不善聚，善聚。何等為不善聚？謂三不善根，是名正說。」﹞
有三種根，於諸念住一切善聚為障礙故，當知說名不善法聚。
二、列釋

何等為三？一、惡行根，能令當來住惡趣苦。二、尋思根，能令現法住不安苦。三者、根根，與惡行根及尋思根為根本故，說名根根。

貳、釋先因

【經】﹝所以者何？純不善積聚者，謂三不善根。云何為三？謂貪不善根、恚不善根，癡不善根。云何為善聚？謂四念處。所以者何？純善滿具者，謂四念處，是名善說。云何為四？謂身念處，受，心，法念處」。……如三不善根，如是三惡行──身惡行、口惡行、意惡行。三想──欲想、恚想、害想。三覺──欲覺、恚覺、害覺。三界──欲界、恚界、害界。﹞
應知此中，諸貪、瞋、癡三不善根，能與身等惡行為根；欲等三想，能與欲等尋思為根；欲等三界，當知能與貪等三根，及欲、想等三根為根。

第二目 愛味

【經】﹝時有異比丘來詣佛所，稽首佛足，退坐一面。白佛言：「世尊！如所說大丈夫，云何名大丈夫、非大丈夫」？佛告比丘：「善哉！善哉！比丘！能問如來大丈夫義。諦聽，善思，當為汝說。若比丘身身觀念住，彼身身觀念住已，心不離欲，不得解脫，盡諸有漏，我說彼非為大丈夫。所以者何？心不解脫故。若比丘受……。心……。法法觀念住，心不離欲，不得解脫，盡諸有漏，我不說彼為大丈夫。所以者何？心不解脫故。若比丘身身觀念住，心得離欲，心得解脫，盡諸有漏，我說彼為大丈夫也。所以者何？心解脫故。若受……，心……，法法觀念住；受……，心……，法法觀念住已，心離貪欲，心得解脫盡諸有漏，我說彼為大丈夫也。所以者何？心解脫故。是名比丘大丈夫，及非大丈夫」。﹞

壹、簡非大士

復次，有諸苾芻，於四念住勤修加行，以世間道離欲界愛，廣說乃至第一有定具足安住。即於此定多生愛味，即於此定生喜足想，不上勤求得所未得，此於聖法毘柰耶中，不名大士。

何以故？其心未得善解脫故。
貳、翻名大士

與此相違，得名大士。

第三目 前後有差別

壹、明奢摩他

一、前位

（一）出隨煩惱

【經】﹝爾時，尊者阿難，晨朝著衣持缽，入舍衛城乞食。於路中思惟，我今先至比丘尼寺，即往比丘尼寺。諸比丘尼遙見尊者阿難來，疾敷床座，請令就座。時諸比丘尼禮尊者阿難足，退坐一面。白尊者阿難：「我等諸比丘尼，修四念處，繫心住，自知前後昇降」。尊者阿難告諸比丘尼：「善哉！善哉！姊妹！當如汝等所說而學。凡修習四念處，善繫心住者，應如是知前後昇降」。時尊者阿難為諸比丘尼種種說法，種種說法已，從座起去。爾時、尊者阿難於舍衛城中乞食還，舉衣缽，洗足已，詣世尊所，稽首佛足，退坐一面。以比丘尼所說，具白世尊。佛告阿難：「善哉！善哉！應如是學四念處，善繫心住，知前後昇降。所以者何？心於外求，然後制令求其心，散亂心不解脫，皆如實知。若比丘於身身觀念住，於彼身身觀念住已，若身耽睡，心法懈怠，彼比丘當起淨信，取於淨相，起淨信心。」﹞
復次，有諸苾芻，於身等境，精勤安住循身等觀，以九行相安住其心，令心內聚。當知(860b)此心，於奢摩他所治，身心惛沈、下劣，不得解脫；不解脫故，依此聚心，生起身中諸惛沈性，生起心中諸下劣性。
（二）明得解脫

１、修方便

【經】﹝憶念淨相已，其心則悅；悅已，生喜；其心喜已，身則猗息；身猗息已，則受身樂；受身樂已，其心則定。﹞
若於念住善安住心，如實了知此所生起隨煩惱已，便從內聚還收其心，安置在外淨妙境相，謂於佛等功德行緣，持心令住。由緣此故，發生歡喜，廣說乃至由妙舉門，於所緣境令心得定，從奢摩他之所對治諸隨煩惱而得解脫；
２、如實知

從此已後，如實了知，於隨煩惱心得解脫。
二、後位

【經】﹝心定者，聖弟子當作是學：我於此義，外散之心，攝令休息，不起覺想及已觀想，無覺、無觀，捨念樂住。樂住已，如實知。受、心、法念（住），亦如是說。﹞

（一）於外解脫
為此義故，祈願於外；
得此義已，還復如前攝心內聚，而不為其諸隨煩惱之所惱亂。心內聚已，不由祈願，自然如實了知於外，心得解脫。
（二）成辦勝定

彼於外緣行相尋思有所制伏，有其加行難可運轉，皆得自在解脫、棄捨，安樂而住，已得成辦勝奢摩他。

◎如是彼於四種念住善安住心，能正了知前後差別。
貳、出毘缽舍那

又應知此補特伽羅，先已修行毘鉢舍那；毘鉢舍那以為依止，於奢摩他修瑜伽行。

第四目 取相

壹、出所應取相

【經】﹝爾時、世尊告諸比丘：「當取自心相，莫令外散。所以者何？若彼比丘愚癡、不辯、不善，不取自心相而取外相，然後退減，自生障閡。」﹞
復次，有諸苾芻，於諸念住勤修加行，毘鉢舍那以為依止，於奢摩他樂修觀行。彼即應於內奢摩他所攝自心，取如是相：謂我今者何所思惟，云何思惟，令奢摩他所攝受心，為奢摩他所治身心惛沈、下劣之所惱亂？復我今者何所思惟，云何思惟，令奢摩他所攝受心，不為彼法之所惱亂？
貳、辨失德

一、舉有失

【經】﹝愚癡比丘亦復如是，不辯、不善，於身身觀（念）住，不能除斷上煩惱，不能攝取其心，亦復不得內心寂靜，不得勝妙正念、正知，亦復不得四種增上心法現法樂住，本所未得安隱涅槃。是名比丘愚癡、不辯、不善，不能善攝內心之相，而取外相，自生障閡。﹞

（一）隨惑所惱不得靜定
◎若彼苾芻，不取如是自心相貌，但自了知此隨煩惱染污心已，便於外緣取淨妙相；由是為因，雖能暫時除遣現在現前隨惑，然於後(860c)時若復如前攝心內聚，還為如是隨惑所惱，不得靜定。
◎如先不取自心相故，由是因緣，為隨煩惱數數擾亂；又不能得所欣求義，復為憂愁之所損惱；
（二）不獲寂止及正念知
又經長時不能獲得內心寂止，不能獲得依奢摩他、毘鉢舍那為先，清淨增上第一正念、正知。由不獲得內心寂止故，不能得四增上心現法樂住；由不獲得增上第一正念、正智故，不能得先所未得無上安隱究竟涅槃。
二、翻有德

【經】﹝若有比丘黠慧、才辯，善巧方便取內心已，然後取於外相，彼於後時終不退減，自生障閡。﹞
與上相違，應知即是一切白品，乃至獲得先所未得無上安隱究竟涅槃。
三、舉譬喻

【經】﹝譬如廚士黠慧、聰辯，善巧方便供養尊主，能調眾味──酸、鹹、酢、淡，善取尊主所嗜之相，而和眾味以應其心，聽其尊主所欲之味，數以奉之。尊主悅已，必得爵祿、愛念、信重。如是黠慧廚士，善取尊主之心。比丘亦復如是，身身觀念住，斷上煩惱，善攝其心，內心寂止，正念、正知，得四增（上）心法現法樂住，得所未得安隱涅槃，是名比丘黠慧、辯才，善巧方便取內心相，攝持外相，終無退減，自生障閡。受、心，法觀（念住），亦復如是。﹞
【經】﹝譬如廚士愚癡、不辯，不善巧便，調和眾味奉養尊主，酸、鹹、酢、淡不適其意，不能善取尊主所嗜，酸、鹹、酢、淡眾味之和，不能親侍尊主左右，伺其所須，聽其所欲，善取其心，而自用意，調和眾味以奉尊主。若不適其意，尊主不悅，不悅故不蒙爵賞，亦不愛念。﹞
此中典厨譬瑜伽師，主即譬於內奢摩他所攝受心，其餚饍味喻執取相，上妙衣食喻於內心奢摩他等。當知黑品喻諸愚夫，所有白品喻諸智者。

第五目 諸纏

壹、異生

【經】﹝爾時、世尊告諸比丘：「過去世時，有一鳥，名曰羅婆，為鷹所捉，飛騰虛空，於空鳴喚言：我不自覺，忽遭此難。我坐捨離父母境界而遊他處，故遭此難，如何今日為他所困，不得自在！鷹語羅婆：汝當何處自有境界而得自在？羅婆答言：我於田耕壟中，自有境界，足免諸難，是為我家父母境界。鷹於羅婆起憍慢言：放汝令去，還耕壟中，能得脫以不？於是羅婆得脫鷹爪，還到耕壟大塊之下，安住止處，然後於塊上，欲與鷹鬥。鷹則大怒，彼是小鳥，敢與我鬥！瞋恚極盛，迅飛直搏。於是羅婆入於塊下，鷹鳥飛勢，臆衝堅塊，碎身即死。時羅婆鳥深伏塊下，仰說偈言：

「鷹鳥用力來，羅婆依自界，乘瞋猛盛力，致禍碎其身。我具足通達，依於自境界，伏怨心隨喜，自觀欣其力。設汝有兇愚，百千龍象力，不如我智慧，十六分之一，觀我智殊勝，摧滅於蒼鷹」。﹞

一、出貪纏

復次，有諸苾芻，於諸念住正勤修習而是異生。或有勝妙可愛境界正現在前；或復獨處得諸相狀，由失念故，不如理想以為依止，率爾發起猛利貪纏。
二、明對治

（一）由深厭恥

彼於此纏深心厭恥，謂如自身墮於厄難極鄙穢處，發起猛利思遠離心，由如是行，便於彼纏心得解脫。既解脫已，心生歡喜。
（二）由無常想

從此已後起猛利厭，猛利厭後得無常想，如見大犁發諸行塊，便於聖諦如實現觀，以其依止依附涅槃。
貳、有學

一、出貪纏

【經】﹝如是比丘！如彼鷹鳥愚癡，自捨所親父母境界，遊於他處，致斯災患。汝等比丘亦應如是，於自境界所行之處，應善守持，離他境界，應當學。比丘！他處、他境界者，謂五欲境界。眼見可意、愛、念妙色，欲心染著；耳識聲；鼻識香；舌識味；身識觸可意、愛、念妙觸，欲心染著，是名比丘他處他境界。﹞
又即有學觀察作意，於勝妙境思惟淨相，由未永斷貪隨眠故，貪纏率爾生起現前。
二、明對治

【經】﹝比丘自處父母境界者，謂四念處。云何為四？謂身身觀念處，受：……，心……，法法觀念處。是故比丘！於自行處父母境界而自遊行，遠離他處他境界，應當學。﹞
尋復於彼深見過患，為欲斷此纏及隨眠，入無相定，如是能斷餘未斷法。從定起已，如實了知一切已斷，領受微妙(861a)解脫喜樂。
三、辨勝劣

如實觀見自己成就大智力故，名為彊
盛；諸魔羅品，其力羸劣。

第六目 大果利

【經】﹝爾時、世尊告諸比丘：「於四念處多修習，當得四果、四種福利。云何為四？謂須陀洹果，斯陀含果，阿那含果，阿羅漢果」。﹞
復次，修四念住所引功德，當知能感最勝增上究竟果故，名有大果；當知能感最勝增上樂勝利故，名有大利。
上齎下因老師 指導

� 此即韓清淨著《瑜伽師地論科句披尋記彙編》，以下略稱《披尋記》。


� 印順導師著《雜阿含經論會編（中）》pp.219-220；《中阿含經》（103）《師子吼經》卷26 (大正1，590b6~7)；菩提比丘譯《中部》(11)《師子吼小經》p.847。


� 按：內文中【經】標楷體部份，為《經》、《論》對照；以下同。


� 【恭恪】恭敬謹慎。(《漢語大詞典》第7冊，p.5803)。


� 《瑜伽師地論》卷29(大正30，446c8~447a2)。


� 《瑜伽師地論》卷29(大正30，446c29~)。


� 《雜阿含經．409經》卷18：「閻浮車問舍利弗：謂穌息者，云何為穌息？舍利弗言：『穌息者，謂斷三結。』」(大正2，127b22-23)；《佛光阿含藏》穌息處(assāsaniyā dhammā)(巴)。呼吸之法謂之穌息(assāsa)(巴)，即獲得元氣之法。若淨信三寶時，亦可獲得精神力，故喻之為穌息處。巴利本作四穌息法(S. vol. 5. P. 408)，指佛、法、僧、聖戒四法。「穌」，聖本作「蘇」；另參見【蘇息】1.休養生息。”2.復活；蘇醒。”3.猶休息。(《漢語大詞典》第6冊，p.6183)。


� 遁倫集撰《瑜伽論記》卷24之上：「蘇息處者，在見道住聖人。勢力處者，住果須陀洹。種類所者，從資糧道以去聖弟子是也。極七返者，七生人也。」(大正42，858b7~10)；另參見《瑜伽師地論》卷26：「云何名為極七返有？補特伽羅謂有補特伽羅，已能永斷薩迦耶見、戒禁取、疑三種結故，得預流果，成無墮法，定趣菩提。極七返有，天人往來，極至七返，證苦邊際。如是名為：極七返有補特伽羅。」(大正30，424c27~425a2)。


� 【違戾】違背。(《漢語大詞典》第10冊，p.111)。


� 猗＝倚【元】【明】(大正1，591d，n.1)；【猗】：1.加，超越。2.通“ 倚 ”。依；靠。《詩‧衛風‧淇奧》：“寬兮綽兮，猗重較兮。” 陸德明 釋文：“猗，依也。”《詩‧小雅‧車攻》：“四黃既駕，兩驂不猗。” 孔穎達 疏：“兩驂之馬，不相依猗。 (《漢語大詞典》第5冊，p.74)。


� 遁倫集撰《瑜伽論記》卷24：「謂外道師至而於諸取不能施設正斷遍智者，此初人一切四取并不斷，而同宣說斷遍知論；第二、由彼本契已下，但斷欲取不斷餘三；第三、若有與他已下，欲取先已斷更斷遍知；第四、若有戒禁亦不同分已下，斷前三取而未斷我語，一切外道并不斷我語取，盡計為我故。」(大正42，858b10~16)。


� 印順導師著《雜阿含經論會編（中）》pp.221-224；《中阿含經》（162）《分別六界經》卷42 (大正1，690a20~692b21)；菩提比丘譯《中部》(140)《界分別經》p.1087。


� 遁倫集撰《瑜伽論記》卷24之上：「言『地等六界與六觸處為所依體』者，雖舉六界，意觀四大及空五界為身念住境，四大及空與眼等五觸所為依，識界與意觸所為依。『六觸所所＝處與十八意行為所依』者，雖舉眼等六觸所，意取六根所生觸體為法念住境；從彼六根生於苦觸、樂觸、不苦不樂觸，生六憂、六喜、六捨，為受念住境；此十八意行能染同時心王為心念住也。」(大正42，858b18~27)。


� 《披尋記》(四)p.2835：「謂心清淨增上慧依處者，此中義顯心得定故，能如實知，能如實見，乃至能證無作究竟涅槃。由是說慧依處，名心清淨增上。」；《瑜伽師地論》卷83：「所言智者，謂出世間加行妙慧。」(大正30，760c11)。


� 遁倫集撰《瑜伽論記》卷24之上：「下解證中，初問答引四處，次問答解四所，後忍分別。此四依所所＝處亦名四德處。《十地論》名四家依。《攝大乘論》唯約十地中配釋四依，初、二、三地名依諦地，四、五、六地名依慧地，七、八二地名捨地，九、十二地名寂靜地。」(大正42，858b28~c4)。


� 遁倫集撰《瑜伽論記》卷24之上：「今此文中初明慧依處，從見道前異生地修得，入見道乃至無學，及成出世智後世間智。」(大正42，858c4~6)。


�《瑜伽師地論》卷83：「所言慧者，謂已證得出世間慧，後時所得世間妙慧。」(大正30，760c12~13)。


� 遁倫集撰《瑜伽論記》卷24之上：「若諦依處，即從已得八聖道，斷諸煩惱得阿羅漢，眾苦不生無妄失故，名諦依處。」(大正42，858c6~8)。


� 《披尋記》(四)p.2836：「謂斷彼事者，謂於境界事欲已遠離故，彼貪隨眠已永害故。」


� 遁倫集撰《瑜伽論記》卷24之上：「捨依處者，於已斷事無雜染行現法樂住。」(大正42，858c8~9)。


� 遁倫集撰《瑜伽論記》卷24之上：「寂靜依處者，為斷餘結方便勤修者，已得見道，進斷修惑。」(大正42，858c9~10)。


� 遁倫集撰《瑜伽論記》卷24之上：「『如是一切，以要而言，為欲得證故修其智』者，修慧依處也。『既得證已，便獲聖道及聖道果』者，『得證』即是諦依處也；『便獲聖道』，即是第三，由捨雜染，得現法樂住。『及聖道果』者，即是第四，由依寂靜滅餘結事，得無為果。」(大正42，858c10~15)。


� 《披尋記》(四)p.2836：「先所獲得聖道，名寂靜道者，此中更釋第四名寂﹝靜﹞依處。由先所獲聖道名為寂靜，以此為依進斷餘結及餘事故。」


� 遁倫集撰《瑜伽論記》卷24之上：「『此中前所獲得聖道，名寂靜道』者，相見道也。『為斷上位煩惱事故』者，為除修惑。『於其事斷倍趣增益，於煩惱斷防未得退』者，即斷業報事也；於煩惱斷中，防應得未得退也。」(大正42，858c17~20)。


� 遁倫集撰《瑜伽論記》卷24之上：「『謂正加行乃至都無有我』者，景師云：『謂於見道前異生地中，別觀內、外四大，空五，住循身觀，為求增上正慧二脫故，觀界無我，此即起觀意也。』」(大正42，858c22~25)


� 遁倫集撰《瑜伽論記》卷24之上：「『依思擇力，於諸色界已遠離貪』者，伏離也。『而於所緣猶未能斷』者，未斷隨眠也。『於未來』下，釋伏不斷所以。」(大正42，858c25~27)。


� 遁倫集撰《瑜伽論記》卷24之上：「『心解脫等』者，由離貪故心得解脫。」(大正42，858c27~28)


� 遁倫集撰《瑜伽論記》卷24之上：「『從此已後至無倒觀察』者，觀內五根為身念住也。自下觀受為受念住，『於諸受界亦離貪等』者，觀染受也。」(大正42，858c28~p. 859a1)；《披尋記》(四)p.2837：「即如前說者，謂如前說未能永害彼隨眠故。」


� 遁倫集撰《瑜伽論記》卷24之上：「『彼於無明已遠離故，由慧解脫為增上力』者，由離無明慧得解脫，此觀淨受依諸明觸所生，如理作意相應所有善受為受念也。」(大正42，859a1~4)。


� 遁倫集撰《瑜伽論記》卷24之上：「『從此已後，於十八意行乃至修心、法觀』者，總結受念為心、法觀也。」(大正42，859a4~6)。


� 《長阿含經》卷9：「云何三覺法？謂三受。苦受苦受…樂受＝生處欲處色處無色處【宋】【元】【明】、樂受、不苦不樂受。」(大正1，53a24~25)。


� 遁倫集撰《瑜伽論記》卷24之上：「『彼作是思：此十八意行最第一』者，無色捨受。」(大正42，859a6~7)。


� 《一切經音義》卷45：「耽著(上，膽甘反；《考聲》云：耽，嗜也。《說文》：「從耳冘聲，經從身作躭，通用冘音，以任反」)。」(大正54，606b16)。


� 遁倫集撰《瑜伽論記》卷24之上：「『若於此捨，若定、若生，耽著係憶，心成雜染。如是知已，捨而不憶，住循心觀』者，知憶勝受之過，捨而觀心，名心念住。」(大正42，859a7~9)。


� 燷＝[木*藍]【宋】【聖】，＝[土*藍]【元】，＝[打~丁+監]【明】，＝灆【德】(大正1，691d，n.8)


� 遁倫集撰《瑜伽論記》卷24之上：「『復於諸處觀無常性，是名於法住修法觀，乃至餘如前說』者，下之三空名三想定，及以悲悲＝非想，但伏離貪名『得遠離』，未能斷種，名『如前說』。聖人所得非想能斷貪種，凡夫之人所得非想，但伏彼貪，不能永斷，故言『餘第一有，已離貪等』。上來明其凡夫作四念住觀。」(大正42，859a9~16)；《披尋記》(四)p.2838：「於三想定等者，前三無色，名三想定。非想非非想處生本諸行，名第一有。於此二種已離貪故，名於想界及行界貪亦得遠離。然未永害隨眠故，名於所緣猶未能斷。由是故言，餘如前說。」


� 《瑜伽師地論》卷89(大正30，802a13~19)。 


� 【陵雜】凌亂蕪雜。(《漢語大詞典》第11冊p.998)。


� 《佛光阿含藏》息(upasama)(巴)，止息、寂靜。


� 《一切經音義》卷48：「淋漏(力金反，《三蒼》：『淋，漉』。《水下》：『淋，瀝也』)。」(大正54，626a19)。


� 《瑜伽師地論》卷97(大正30，855a27~28)。


� 《披尋記》(四)p.2839：「應知如前諸動舉等，說名淋漏者，前說異生及有學位，諦不圓滿，有忘失法，心、慧解脫為所陵雜，故有動舉等，言等，彼有學異生，諸慧依處，未能無垢，如是一切說名淋漏。」


� 遁倫集撰《瑜伽論記》卷24之上：「下辨學、無學人作四念觀。達師云：言『五界』者，五內根界。『四種貪愛』者，利、養、稱、樂，貪也；『四種瞋恚』者，衰、毀、識、苦，瞋也。」(大正42，859a15~18)。


� 印順導師著《雜阿含經論會編（中）》pp.224-225；《中阿含經》《善法經》卷1(大正1，421a13)；《七知經》卷1 (大正1，810a6~b28)；《增壹阿含經》(39)「等法品」 (大正2，728b26~729b10)；《增支部》「七集」64經；《瑜伽師地論》卷71(大正30，692c)，卷97 (大正30，856a8~c1)。


� 《瑜伽師地論》卷14(大正30，354b19~c2)，卷82(大正30，7554b)，卷100(大正30，878b)。


� 遁倫集撰《瑜伽論記》卷24之上：「第三、解喜樂門，謂有修七善法故得喜樂等。就中分二：初、正辨七正法緣，後明因修七善法得二勝利。前中，初、開章列名；二、別解釋。前中，一、聞所成作意所緣，故立『知法』，由聞慧能知法故；二、思、修二作意所緣，故立『知義』，此二慧能知義故；三、即此三種作意如行時差別，故立知時，以三慧能知時故，若起掉舉時，即用止定能調伏；若起惛沈時，即用慧舉能調伏之；若起無明時，用捨能伏，故云『知時』；四、於受用財、遍受用財，善通達故，立『知量』，謂受用財者，遍受用錢財善通達故曰也；五、受用財法於時時間從他得故，立『知眾』，謂善知人眾此是王，此是臣，此是敬信人等，別人受取故；六、於究竟時內離上慢無失壞故，立『自知』；七、亦於他所離增上慢無失壞故，立『知尊卑』。」(大正42，859a18~b3)。


� 《瑜伽師地論》卷31(大正30，456a9~14)。


� 《瑜伽師地論》卷13(大正30，344a)。


� 《瑜伽師地論》卷23(大正30，408a~411b)，另參見卷71(大正30，693a18~b15)。


� 【寬縱】寬容放縱，不加約束。(《漢語大詞典》第3冊，p.1579)。


� 《瑜伽師地論》卷71(大正30，694a6~15)。


� 【周圓】圓滿；圓全。(《漢語大詞典》第3冊，p.293)。


� 【高疎】：同「疏」。1.唐 元稹 《見人詠韓舍人新律詩因有戲贈》：“高疏明月下，細膩早春前。”2.高曠貌。唐 元稹 《見人詠韓舍人新律詩因有戲贈》：“高疏明月下，細膩早春前。”3.猶高簡。（《漢語大字典》第4冊，p.2749）。


� 【喧】嘈雜吵鬧。(《漢語大詞典》第3冊，p.499)。


� 【奮發】大發。形容氣或風之發生猛迅而不可遏阻。《楚辭‧大招》：“春氣奮發，萬物遽只。(《漢語大詞典》第2冊，p.1564)。


� 【咆勃】亦作“咆哱”。發怒貌。(《漢語大詞典》第3冊，p.311)。


� 【詭詐】狡詐；欺詐。(《漢語大詞典》第11冊，p.187)。


� 【虛構】1.凌空構作。2.憑空捏造。(《漢語大詞典》第8冊，p.814)。


� 窺基撰《瑜伽師地論略纂》卷11：「阿笈摩見，謂住因果。此阿笈摩有二義：一、是傳義，即佛教相傳，先名阿含，《阿含經》也。二、辨因果義，因轉至果故，今取因義，定有果，見住定有果。隨所來求者，而行惠施。」(大正43，144a30-b4)。


� 《瑜伽師地論》卷71(大正30，693c9~19)。


� 遁倫集撰《瑜伽論記》卷24之上：「言『如是五法』者，信為先，持戒一；持戒為先，求多聞二；由此為先，捨過失等三；由此為先，心得靜定四；證如實智五。」(大正42，859b8~11)。


� 《瑜伽師地論》卷71(大正30，694a24~27)。


� 【雙標】華表。因其成對，故稱。(《漢語大詞典》第11冊，p.850)。


� 遁倫集撰《瑜伽論記》卷24之上：「言『略有二種補特伽羅者，雙標二種』者，一、尊，二、卑。『如是二種者，分別二種』者，還分別尊卑。」(大正42，859b11~13)；《披尋記》(四)p.2843：「雙標二種者，謂可供養、不可供養二種差別。」


� 《披尋記》(四)p.2843：「分別二種者，謂如沙門莊嚴少欲者等，是可供養；若諸世智大福德等，是則不可供養。如是分別應知。」


� 遁倫集撰《瑜伽論記》卷24之上：「『此二為勝者，當知簡擇二種差別』者，還簡擇前二人差別。」(大正42，859b13~14)。


� 《中阿含經》〈七法品善法經第1〉卷1：「若有比丘成就七法者，便於賢聖得歡喜樂，正趣漏盡。云何為七？謂比丘知法、知義、知時、知節、知己、知眾、知人勝如。」(大正1，421a14~17)。


� 印順導師著《雜阿含經論會編（中）》pp.225-227；《中阿含經》（113）《諸法本經》卷28 (大正1，602c1~2)；《增支部》「十集」58經。


� 遁倫集撰《瑜伽論記》卷24：「前中，言『由聞正法增上力故，能速集證增語明觸，是故說彼以為觸集』者，由聞正法能證明觸，即說聞法以為觸集；明觸是無漏觸，實不發語而說明觸而名增語者，是發語遠緣故名增語；又復明觸通漏、無漏，今言『增語明觸』者是有漏也。」(大正42，859b17~22)。


� 遁倫集撰《瑜伽論記》卷24之上：「『又由一切漏永盡故，獲得究竟明觸所生受俱行解脫』者，即盡智時所證涅槃名為解脫。『即此解脫乃至無罪性故』者，涅槃寂滅樂中第一故。次下云『解脫堅固』，是有餘依涅槃界，故知解脫是無為解脫。」(大正42，859b22~27)。


� 印順導師著《雜阿含經論會編（中）》pp.227-228；《中阿含經》（111）《達梵行經》卷27 (大正1，599b10)；《增支部》「六集」63經。


� 遁倫集撰《瑜伽論記》卷24之上：「言『於是三處不如實知故等』者：一、漏，二、受，三、邪想也。」(大正42，859c7~8)。


� 遁倫集撰《瑜伽論記》卷24之上：「『前五集諦處』者，一、諸漏，二、無明受，三、邪想，四、諸欲，五、後有業，於此五中并不如實知也。『後一是苦諦處』者，於其眾苦不如實知也。」(大正42，859c8~11)；《披尋記》(四)p.2845：「此中前五是集諦處者，謂如前說，諸漏無明觸所生受，聞不正法所生邪想，及與諸欲並後有業，皆是棄論攝故。」


� 《中阿含經》《達梵行經》卷27：「汝等當知漏，知漏所因生，知漏有報，知漏勝如，知漏滅盡，知漏滅道。」(大正1，599b15-16)。


� 印順導師著《雜阿含經論會編（中）》pp.228-229；《中阿含經》(112)《阿奴波經》卷27 (大正1，600c1~602b20)；《增支部》「六集」62經。


� 《披尋記》(四)p.2846：「如來所有大士根智者，如來無上根勝劣智力，是名大士根智。種種界智力，名當來法生起智。」


� 《瑜伽師地論》卷29：「『正直見』者，謂若有見，淨信相應故，勝解相應故，遠離誑諂故，善思法義、無惑無疑、加行出離故，名為正直。」(大正30，446a28~b2)。


� 《瑜伽師地論》卷21(大正30，399c22~25)。


� 愛＝受【宋】【元】【明】【宮】(大正30，856d，n.3)。 


� 田＝由【宋】【元】【明】【宮】。(大正30，857d，n.4)。


� 印順導師著《雜阿含經論會編（中）》pp.229-231；《雜阿含經．4、5》(51) 卷37「業報相應」 (大正2，272c18~273a27)；菩提比丘譯《中部》(41、42)《薩羅村婆羅門經》p.386。


� 《瑜伽師地論》卷62(大正30，645b7~27)。


� 《瑜伽師地論》卷26(大正30，425a29~b5)，卷97(大正30，858c5~15)；遁倫集撰《瑜伽論記》卷24：「後上行門者，景師云：『最後上行阿那含人，以到非想為究竟故。今解：對現名『後』，非最後也。』」(大正42，859c23~25)。


� 印順導師著《雜阿含經論會編（中）》pp.231-234；《中部》(106)《不動利益經》(日譯南傳11上．p.340~346)，《中部》(106)《不動利益經》(漢譯南傳11．p.275)，《中阿含經》(75)《淨不動道經》(大正1，542b~543b)；印順導師著《空之探究》p.34。


� 《披尋記》(四)p.2850：「趣無動行者，如下自釋，從初靜慮，乃至諸無邊處皆得建立，名無動處。今說趣無動行，總攝彼一切處應知。」


� 遁倫集撰《瑜伽論記》卷24之上：「第八、解二染。初略對辨對治二種雜染，後隨義廣釋。前中。景師釋云：『諸聖弟子乃至證入無動無所有非想處定』者，四禪及下二空，并名無動定。斷欲界欲九無礙、八解脫名趣初禪，離外散動欲等無動定行；離初禪九無礙、八解脫，名趣二禪，離尋伺動無動之行；離二禪九無礙道、八解脫道，名趣三禪，離喜所動無動之行；離三禪欲九無礙、八解脫，名趣四禪，離樂所動無動之行；離四禪欲九無礙、八解脫，名趣空處，雜﹝離﹞色想、有對想、種種別異想動無動之行；離空處欲九無礙、八解脫時，名趣識處，離彼空處外緣門動無動之行，以空處空外取空相名外門動；識處內緣於識，名為無動。離於識處九無礙、八解脫時，名趣無所有行。離於欲界、四禪、空處，名取第九解脫并名證無動定。離於識處第九解脫，名證入無所有定。離無所有第九解脫，名證入非非想定。言『此由斷對治故及遠分對治故超度欲離離＝雜染』者，初禪是欲雜染斷對治，第二禪以上乃至非想并名遠分對治。」(大正42，859c25~860a16)。


� 遁倫集撰《瑜伽論記》卷24之上：「『或為斷除後有雜染乃至我何當不有』者，謂生等苦故說我有苦，我所有苦何時當不有也，故言『我所何當不有』，即以生等苦以為我體，如是苦我何當不有，故言我何當不有。言『我當不有、我所當不有』者，由前發生樂滅苦心正勤加行，正加行已獲得前後諸定差別，由是因緣復得決定，謂苦我當不有，我所有苦當不有也。言『若今所有，若昔所有一切皆捨』者，現造雜業名『今所有』；諸餘故業名『昔所有』；二業果報皆不願求，名『皆棄捨』。『彼正修習至乃至能入非想定』者，由彼正修能斷四禪、三空後有前後差別。」(大正42，860a16~27)。


� 遁倫集撰《瑜伽論記》卷24之上：「下明共解脫唯聖解脫者，下之八地所有惑障凡聖皆離，伏、斷雖殊總相而言：八地無為名共解脫，非想擇滅唯聖解脫。」(大正42，860a27~b1)。


� 遁倫集撰《瑜伽論記》卷24之上：「『如是一切總有五處乃至第五聖解脫』者，前文但說『趣無動行，趣無所有行，不言趣非想行』，今即言『趣非想涅槃，與聖解脫體一義異。達師云：前文應是闕少，應具足言『趣非想』，後文自具足有，已下隨義廣辨。」(大正42，860b1~6)。


� 印順導師著《空之探究》：「如觀無想心定，是本行所作的有為法，不樂、不求、不住，那就以慧得解脫」p.49。


� 遁倫集撰《瑜伽論記》卷24之上：「言『又由其慧乃至當來定往無動處』者，此據身在欲界為論。『文文＝又由三緣於是諸地立為無動』者，從初靜慮極至識處，有三因緣立為無動緣，所有定極至無所有處，是故從初靜慮至於識處所有定中，名為有上想定，無所有處若若＝名無上想定。」(大正42，860b7~13)。 


� 《瑜伽師地論》卷53(大正30，594a8~9)。


� 遁倫集撰《瑜伽論記》卷24之上：「『從此已上，復名非非想定，故由三分，宣說三行』者，謂由三種因分宣說三行，謂由無動定分，無所有定定＋(分)，＊非非想定＊，宣說無動行、無所有行、非非想行。」(大正42，860b13~16)。


� 遁倫集撰《瑜伽論記》卷24之上：「『由三種門，諸聖弟子乃至是故立趣三無動行』者，猶是由厭外欲散動門故，立趣初靜慮無動行；由厭尋伺喜樂門門＋(故)，立趣第四靜慮無動行；由厭色想、有對等想行故，立趣空識無動之行。」(大正42，860b16~20)。


� 遁倫集撰《瑜伽論記》卷24之上：「『又若色想乃至是名第一趣無所有行』者，近從從＝後第四靜慮色想生厭，次厭空處、識處無動之想，深生厭壞便是第一趣無所有行。」(大正42，860b20~23)。


� 遁倫集撰《瑜伽論記》卷24之上：「『又即此處乃至名為第二趣行』者，一者、有上謂無常行行＋(俱)，二者、無上無我行但但＝俱。由有上故，於下地厭壞入此處定；由無上行，於下、於上一切法中，思惟無我能入無有所有所＝所有，此無上行名為第二趣入無所有行。」(大正42，860b23~27)。


� 遁倫集撰《瑜伽論記》卷24之上：「『能依無我智者乃至非所屬』者，如我不屬他，他亦不屬我也。」(大正42，860b27~c1)。


� 印順導師著《空之探究》：「《中部》的《不動利益經》，《中阿含經》作《淨不動道經》。經中分淨不動道，淨無所有處道，淨無想道（《中部》作「非想非非想處利益行道」），無餘涅槃，聖解脫。前三種淨道，名稱與次第，都是與《善星經》一致的。」p.29。


� 依下論文，「斷起」應是「發起」之誤。《雜阿含經論會編(中)》p.235。


� 印順導師著《雜阿含經論會編（中）》p.235。


� 印順導師著《雜阿含經論會編（中）》p.236；菩提比丘譯《相應部．41》(47)「念處相應」p.185；《雜阿含經．605經》卷24〈第五誦道品第一〉(大正2，170c28~171a2)，《雜阿含經．606經》卷24〈第五誦道品第一〉(大正2，171a3~8)。


� 印順導師著《雜阿含經論會編（中）》pp.236-237；菩提比丘譯《相應部．41》(47)「念處相應」p.185；《雜阿含經．607經》卷24〈第五誦道品第一〉(大正2，171a9~14)。


�《瑜伽師地論》卷28(大正30，439c18~445b)。


� 遁倫集撰《瑜伽論記》卷24之上：「『言不同分道，或所緣境』者，外道所計之道及所緣境也。」(大正42，860c4~5)。


�【泆】放蕩；放縱。《書‧酒誥》：“誕惟厥縱，淫泆于非彝。用燕喪威儀，民罔不衋傷心。”《左傳‧隱公三年》：“驕、奢、淫、泆，所自邪也。(《漢語大詞典》第5冊，p.74)。


� 印順導師著《雜阿含經論會編（中）》p.237；菩提比丘譯《相應部．42》(47)「念處相應」p.185；《雜阿含經．608經》卷24〈第五誦道品第一〉(大正2，171a15~25)。


� 印順導師著《雜阿含經論會編（中）》p.237；《相應部》(47)「念處相應」三經中分相合。菩提比丘譯《相應部．5》(47)「念處相應」p.145；《雜阿含經．609經》卷24 (大正2，171a26~b13)《雜阿含經．610經》卷24 (大正2，171b14~23)。


� 《披尋記》(四)p.2855：「於諸愛見雜染等處者，於諸後有起愛雜染，是名愛雜染處；於一切行執我我所是名見雜染處。等言，等取三世身等諸法，此為觀察無常之所依處。」


� 《雜阿含經．611經》卷24 (大正2，171b24~c5)。


� 《雜阿含經．612經》卷24 (大正2，171c6~21)。


� 《瑜伽師地論》卷28 (大正30，440a~442a)。


� 《瑜伽師地論》卷14(大正30，352a16~23)。


� 印順導師著《雜阿含經論會編(中)》：「此下《論》義，非經所有，疑依餘經作論，待考。」p.248。


� 印順導師著《雜阿含經論會編（中）》p.248。


� 印順導師著《雜阿含經論會編（中）》p.248。


� 遁倫集撰《瑜伽論記》卷24之上：「『於三對治得隨所欲』，謂無常想、若修慈觀、若無想定。」(大正42，860c10~11)。


� 《披尋記》(四)p.2857：「隨其所應，如前所說等者，謂由修習無常想故，於其可意身等境界，住厭逆想。修習仁慈觀故，於不可意身等境界，住不厭逆想。修習無相定故，於非可意非不可意境界，棄彼厭逆不厭逆想，住於捨念正知。如是隨其所應，當知得隨所欲，得無艱難，得無阻礙，名如前說。」


� 遁倫集撰《瑜伽論記》卷24之上：「『於可意等境住厭逆想等』者，於可意身等境修厭，即是無常想。上『等』字，即等於彼不可意身等四境，修慈觀也。『棄彼二種，捨念正知』者，即無想定也。」(大正42，860c11~14)。


� 《相應部．11》(47)「念處相應」p.158。《雜阿含經．613經》卷24 (大正2，171c22~172a7)。


� 遁倫集撰《瑜伽論記》卷24之上：「言『一、惡行根，能令當來住惡趣苦』者，身等惡行與惡趣苦為根也。欲、恚、害三根，與欲等三尋思為根，此二重根也。欲、恚、害三界，復於貪等三根，及欲等三根為根，此三重根也。」(大正42，860c17~20)。


� 印順導師著《雜阿含經論會編（中）》pp.249-250；菩提比丘譯《相應部．10》(47)「念處相應」p.147；《雜阿含經．614經》卷24 (大正2，172a8~25)。


� 遁倫集撰《瑜伽論記》卷24之上：「『以世間道乃至不上勤求等』，此文同小論，說世俗道，不能厭伏非想愛等煩惱。」(大正42，860c21~22)。 


� 印順導師著《雜阿含經論會編（中）》pp.250-252；菩提比丘譯《相應部．8》(47)「念處相應」p.149~150；《雜阿含經．615經》卷24 (大正2，172a26~b22)；遁倫集撰《瑜伽論記》卷24之上：「第三、解前後有差別，了知未解脫、解脫心前後差別故也。」(大正42，860c23~24)。


� 《披尋記》(四)p.2858：「為此義故等者，為欲解脫隨煩惱故，名為此義。於外淨妙境相，安止其心是名祈願於外。由是於隨煩惱，心得解脫，名得此義。」


� 《披尋記》(四)p.2859：「彼於外緣行相尋思等者，此中行相諸色等十。言尋思者，謂欲等八。如是二種，故名外緣。於彼一切取過患想，名有制伏及有加行。由是說彼，難可運轉。」


� 印順導師著《雜阿含經論會編（中）》pp.252-254；菩提比丘譯《相應部．6》(47)「念處相應」pp.146~148；《雜阿含經．616經》卷24 (大正2，172b23~c23)。


� 遁倫集撰《瑜伽論記》卷24之上：「言『此中典厨乃至妙衣食』，喻於內心奢摩他等。『有如世典厨擬供於主』，譬修瑜伽行人，『典典＝由執止舉等相。似〔似〕－供彼定所攝受心餚饍』，喻止舉相。『定體正能資養同時心王，如上衣食。黑品、白品』，喻諸愚智。」(大正42，860c24~29)。


� 印順導師著《雜阿含經論會編（中）》pp.254-256；菩提比丘譯《雜阿含經．617經》卷24 (大正2，172 c24~173a28)。


� 【彊】同“ 強 ”。(《漢語大詞典》第4冊，p.156)。


� 印順導師著《雜阿含經論會編（中）》p.256；《雜阿含經．618經》卷24 (大正2，173a29~b4)。

